
Wamakunduchi wanatumia Nyimbo za harusi kama njia ya kuwafunda wanandoa wao. Nyimbo hizo zinakuwa na msaada mkubwa katika mila na desturi walizojiwekea katika kudumisha ndoa. Mtafiti amefanya utafiti kwa lengo la kuchunguza falsafa za nyimbo za harusi za Kimakunduchi katika kudumisha ndoa, katika Shehia tatu ambazo ni Kiongoni, Kajengwa na Ng’anani. Watoa taarifa walikuwa ni wakaazi wa Makunduchi. Utafiti ulikusanya data kwa mbinu ya Usaili wa nusu kimuundo (Semi Structured Interview) na kupitia Machapisho. Nadharia ya uhalisia imetumika katika utafiti huu kutokana na kuonyesha uhalisia wa maisha jinsi yalivyo kulingana na falsafa zinazoibuliwa kupitia Nyimbo hizo zikiwa na lengo kuu la kudumisha ndoa. Data zilizokusanywa ni zile zinazozungumzia Maadili, nidhamu, suala la unyumba, kujenga udugu katika familia na kukemea maovu katika ndoa. Matokeo ya utafiti huu yanaonyesha wazi kuwa nyimbo za harusi zina falsafa kubwa ya kudumisha ndoa kwa wanajamii wa Makunduchi na Watanzania kwa ujumla. 

[bookmark: _Toc213485766]1.1 	Utangulizi
Sura hii ya utafiti inahusu taarifa za awali zinazohusu kazi nzima ya utafiti huu. Taarifa zilizoelezwa ni pamoja na usuli wa mada, tatizo la utafiti, malengo pamoja na maswali ya utafiti. Sura hii inamalizia kwa kueleza umuhimu wa utafiti na muhtasari wa sura hii. 
[bookmark: _Toc213485767]1.2 	Usuli wa mada
Fasihi simulizi ni hazina ya jamii yenye uwezo wa kuhifadhi na kuendeleza mila, desturi na imani za watu. Ndani ya fasihi hii pana nyimbo za harusi hujitokeza kama chombo muhimu cha kuwasilisha maadili na falsafa muhimu kwa wanandoa wapya na jamii kwa ujumla. Nyimbo hizi zilizosheheni hekima na busara za mababu, hutoa mwongozo kuhusu maisha ya ndoa, mahusiano ya kifamilia na majukumu ya kijamii. Kama anavyosema Senkoro (1992), fasihi simulizi ni kioo cha jamii, na nyimbo za harusi ni sehemu muhimu ya kioo hicho kinachoakisi falsafa na maadili ya jamii.
Umuhimu wa nyimbo za harusi katika kuimarisha ndoa umetambuliwa na watafiti mbalimbali. Ali (2014) alichunguza ishara na matumizi ya lugha katika nyimbo za harusi za Waswahili, akibainisha jinsi zinavyoakisi na kuathiri mitazamo kuhusu ndoa. Vilevile, Mgunda  (2015) alichunguza dhima za nyimbo za harusi katika jamii ya Makunduchi, akisisitiza nafasi yao katika kutoa mafunzo na mwongozo kwa wanandoa. Aidha, Haji  (2017) alichunguza dhamira na fani katika nyimbo za harusi na bembelezi, akionyesha umuhimu wa nyimbo hizi katika malezi ya watoto na maandalizi yao kwa ajili ya ndoa. Utafiti wa Ussi (2015) kuhusu methali za Kimakunduchi unathibitisha zaidi kuwa fasihi simulizi, ikiwemo nyimbo, inajukumu muhimu katika kuwasilisha maadili na falsafa za jamii.
Hata hivyo, licha ya tafiti hizi, pengo la maarifa lipo katika uelewa wa kina kuhusu falsafa zilizomo ndani ya nyimbo hizi, hasa katika jamii ya Makunduchi. Kama anavyosema Mlelwa (2017) katika utafiti wake kuhusu falsafa ya Kiafrika, kuna umuhimu wa kuendelea kuchunguza falsafa katika maeneo mbalimbali ya fasihi. Kukosekana kwa uelewa huu wa falsafa katika nyimbo za harusi kunaweza kuchangia changamoto katika ndoa, ikiwemo ongezeko la talaka. 
Hivyo, utafiti huu unalenga kuziba pengo hili kwa kuchunguza kwa undani falsafa za nyimbo za harusi za Kimakunduchi katika kudumisha ndoa, kama alivyopendekeza Mlelwa (2017). Utafiti huu unachukua hatua zaidi kwa kuzingatia muktadha wa Wamakunduchi na kuonyesha umuhimu wa kuhifadhi na kuendeleza mila na desturi zao kupitia nyimbo hizi.
[bookmark: _Toc213485768]1.3 	Tatizo la Utafiti.
Ingawa tafiti kadhaa zimechunguza nyimbo za harusi katika jamii ya Wamakunduchi, ikiwemo kazi ya Ali (2014) kuhusu ishara na utendaji katika nyimbo za harusi za Waswahili, Ali (2010) amechunguza nyimbo za harusi za Kimakunduchi: Uwasilishaji wa Utamaduni wa Wamakunduchi na utafiti wa Mgunda (2015) kuhusu dhima za nyimbo za harusi katika jamii ya Makunduchi, hakuna utafiti uliozama katika falsafa za nyimbo za harusi katika kudumisha ndoa. 
Pengo hili la maarifa linaweza kuchangia changamoto katika ndoa, ikiwemo ongezeko la talaka kutokana na ukosefu wa uelewa wa kina kuhusu maadili na hekima zinazopitishwa kupitia nyimbo hizi. Utafiti huu unalenga kuziba pengo hili kwa kuchunguza kwa undani falsafa zilizomo ndani ya nyimbo za harusi za Kimakunduchi na jinsi zinavyotumika katika kuimarisha na kudumisha ndoa katika jamii hiyo.
[bookmark: _Toc213485769]1.4 	Malengo ya Utafiti.
Malengo ya utafiti huu yamegawanywa katika makundi mawili ambayo ni lengo kuu na malengo mahsusi kama ifuatavyo;-
[bookmark: _Toc213485770]1.4.1 	Lengo Kuu. 
Lengo kuu la utafiti huu ni Kuchunguza falsafa za nyimbo za harusi za Kimakunduchi katika kudumisha ndoa.
[bookmark: _Toc213485771]1.4.2 	Malengo Mahsusi. 
Ili kukamilisha utafiti huu, mtafiti ataongozwa na malengo mahsusi yafuatayo:-
i. Kubainisha nyimbo za harusi zinazotumiwa katika jamii ya Makunduchi.
ii. Kuchambua falsafa za kudumisha ndoa zinazojitokeza katika nyimbo za harusi za jamii ya Makunduchi.
[bookmark: _Toc213485772]1.5 	Maswali ya Utafiti.
 Utafiti huu unategemea kutoa majibu ya maswali ya kiutafiti yafuatayo:-
i. Nyimbo zipi huimbwa katika harusi za jamii ya Makunduchi?.
ii. Ni falsafa gani za kudumisha ndoa zinazojitokeza katika nyimbo za harusi za jamii ya Makunduchi?.
[bookmark: _Toc213485773]1.6 	Umuhimu wa Utafiti.
Utafiti huu utatoa taarifa mbalimbali kuhusu falsafa katika kudumisha ndoa kupitia nyimbo za harusi. Kwa hivyo utatumika kama nyaraka na marejeleo mahususi katika tafiti za kazi za kifasihi. 
Wataalamu mbalimbali wakiwemo Walimu, Wahadhiri na Maprofesa wa vyuo vikuu katika taaluma ya fasihi ya Kiswahili watatumia utafiti huu kwa shughuli za kitaaluma. Aidha, utafiti huu kuwa rejea katika majarida na makala kwa ajili ya kutunza utamaduni wa jadi, mila na desturi za Waswahili. 
Halkadhalika, utafiti huu utasaidia kuibua mijadala juu ya falsafa za kudumisha ndoa katika nyimbo za harusi za kijamii. Zaidi ya hayo, Utafiti huu utasaidia kutengeneza sera na sheria zitakazosaidia kudumisha mila na tamaduni za asili za jamii mbalimbali hapa Zanzibar.
Kwa ujumla utafiti utatoa maarifa juu ya mwelekeo wa namna jamii zetu kupaswa kuendeleza kwa mustakbali wa sasa na kizazi kijacho. Hata hivyo, utafiti huu utakuwa ni kishawishi tosha kwa wataalamu wengine kufanya tafiti juu ya nyimbo za harusi katika jamii za Waswahili wa Tanzania.
[bookmark: _Toc213485774]1.7 	Mipaka ya Utafiti.
Utafiti huu ulijikita zaidi katika kuchunguza falsafa za Nyimbo za harusi za Kimakunduchi katika kudumisha ndoa peke yake. Na mtafiti hatashughulikia masuala ya fani na vipengele vyake. Uamuzi wa kujikita zaidi katika falsafa unatokana na ukweli kuwa kipengele hiki cha falsafa hakijapewa umuhimu katika tafiti zilizofanyika.
[bookmark: _Toc213485775]1.8 	Muhtasari wa Sura ya Kwanza.
Katika Sura hii mtafiti alifafanua vipengele mbalimbali vya kiutangulizi. Vipengele hivyo ni Usuli, tatizo la Utafiti, malengo, maswali, mipaka pamoja na umuhimu wa Utafiti. Vipengele hivyo ndio muongozo mkuu wa awali katika utafiti huu. 
Sura itakayofuata mtafiti atajikita katika kuzungumzia mapitio ya maandiko mbalimbali yanayohusiana na mada lengwa pamoja na Nadharia teule ya Utafiti huu.
[bookmark: _Toc213485776]SURA YA PILI
[bookmark: _Toc213485777]UTALII WA KAZI TANGULIZI NA MKABALA WA KINADHARIA. 
[bookmark: _Toc213485778]2.1 	Utangulizi.
Katika sura hii mtafiti alipitia kazi tangulizi ambazo zimefanywa kuhusiana na mada ya Utafiti kwa lengo la kubainisha pengo la maarifa. Mtafiti alianza kwa kueleza dhana ya falsafa pamoja na maandiko yanayohusiana na falsafa ya Kiafrika katika fasihi simulizi kisha kuangazia kazi zilizochunguza falsafa kwenye fasihi na mwisho kuwasilisha mkabala wa kinadharia. 
[bookmark: _Toc213485779]2.2	Dhana ya falsafa.
Sanchez (2023) ameelezea dhana hii kuwa falsafa ni mafundisho ambayo hutumia seti ya hoja mantiki na utaratibu kuhusu dhana za kufikirika kama uwepo, ukweli na maadili kulingana na sayansi, sifa, sababu na athari za vitu vya asili kama wanaadamu na walimwengu.
Falsafa ni taaluma inayodadisi hali halisi ya maisha ya binaadamu kwa kuzingatia imani, mila, desturi pamoja na mienendo aliyonayo binadamu huku akitafakari njia sahihi ya kuweza kutatua changamoto mbalimbali anazokabiliana nazo katika maisha yake ya kila siku. 
Falsafa ni itikadi, mitazamo, imani au mwenendo wa mtu au kikundi fulani. Watunzi wa nyimbo za harusi huwa na mitazamo, hekima na itikadi kwa jamii yao, hawatungi tu nyimbo au kazi za sanaa kwa bahati mbaya ila ni kwa kusudio maalumu. 
TUKI (2004) wanaeleza kuwa, falsafa ni busara, hekima na mtazamo. Kwa hivyo, busara na hekima ikitumika vyema hupelekea kujenga familia nzuri iliyopata mafunzo mema na tabia njema. Naye Mulokozi (2017) anaendelea kusisitiza kuwa falsafa ni tafakuri, uelewa, ufahamu na mtazamo wa mtu au jamii kuhusu maisha, maumbile, asili na aheri ya mwanadamu na ulimwengu. Hapa tunaipa falsafa nafasi ya pekee kwa kuwa ni kipengele muhimu katika kazi za fasihi. 
BAKIZA (2010) wanaeleza falsafa ni mtazamo wa mtu kuhusu jambo. Kila mtu ana maono, mitazamo na fikra zake juu ya jambo fulani kwa jinsi anavyoona yeye inafaa kulingana na maisha yake yaliyomzunguuka. Snowdon (2014) ameendelea kukazia kwamba, falsafa ni jumla ya majibu yote yanayotolewa juu ya maswali mbalimbali yanayohoji uhalisia wa ulimwengu na maarifa yake kwa kutafuta ushahidi. Hata hivyo ameendelea kuelezea kuwa falsafa ni taaluma inayodadisi hali halisi ya maisha ya binadamu kwa kuzingatia imani, mila, desturi pamoja na mienendo aliyonayo binadamu katika jamii yake, huku akitafakari njia bora za kuweza kutatua changamoto alizonazo katika maisha yake ya kila siku. Hivyo jamii ya Makunduchi inayo falsafa yake ya kudumisha ndoa katika nyimbo za harusi. 
[bookmark: _Toc213485780]2.3	 Matawi ya falsafa.
Matawi /maandiko yanayohusu falsafa na jinsi yanavyotosheleza dhana za falsafa.
[bookmark: _Toc213485781]2.3.1 	Maandiko yanayohusu Metafizikia.
Kwa mujibu wa Akinpelu (1981) anasema neno “metafizikia” linatokana na maneno mawili yaani “meta” lenye maana baada na “Fizikia” lenye maana Ulimwengu. Haya yalisemwa na Andronicus ambaye alikuwa anafuata mafundisho ya Aristotle kuhusu mipaka ya ulimwengu. Pia Joseph Omoregbe (1999) anaweka wazi kuwa Metafizikia hutazama namna ulimwengu ulivyo na matatizo yake na namna ya kuyatatua.
 Hivyo tunaona kuwa tawi la metafizikia lenyewe linaelezea mambo yanayohusu kuwapo kwa ulimwengu na kile kinachofanya uwe vile kwa hiyo tunaona fasili ya Joseph imejitosheleza na tawi la Metafizikia.
[bookmark: _Toc213485782]2.3.2 	Maandiko yanayohusu Mantiki.
Kwa mujibu wa Mastin (2008) anasema hii ni taaluma inayohusu fikra. Taaluma hii huwa na miundo ya fikra juu ya dhana mbalimbali, na huweza kuchunguza kanuni au hoja zilizo sahihi na zisizo sahihi. 
Hufafanua fikra hizo kwa kufuata utaratibu fulani wa mawazo yenye maana na kuweza kujaribu kujibu maswali yahusuyo binadamu. 
[bookmark: _Toc213485783]2.3.3 	Maandiko yanayohusu Maadili.
Mastin (2008) anasema ni taaluma inayochunguza kuhusu lipi la kufanya na lipi si la kufanya. Tawi hili linachunguza mwenendo wa mtu au jamii kimaadili. Aidha huelekeza ni namna gani watu wanapaswa kuishi, yapi ni maadili mema na yapi ni mabaya.
 Tawi hili kwa ujumla huchunguza mwenendo wa mtu na jamii kimaadili. Hata hivyo linatosheleza fasili iliyotolewa hapo awali na Nehemas (1985) alipoeleza kuwa falsafa ni taaluma yenye maarifa ya kumruhusu mtu kujua mambo tofauti mazuri au mabaya.
Vilevile tawi hili kwa dhati limekwenda sawa na malengo ya utafiti katika kuchunguza  falsafa za kudumisha ndoa zinazojitokeza katika nyimbo za harusi za jamii ya Makunduchi.
[bookmark: _Toc213485784]2.3.4 	Maandiko yanayohusu Ujumi.
Kwa mujibu wa Baumgarten (1986) akimnukuu Leibniz anasema ni tawi la falsafa linaloshughulika na dhana ya uzuri, ubaya na ukweli wa kitu fulani au mtu fulani. Hupambanua juu ya hisia fulani katika ufahamu wa wanaadamu na usahihi wake katika kutoa tafsiri hasa ya uzuri wa kitu. Hapa ana maana kuwa, kila mtu anaweza kulichukulia jambo katika mtazamo wake. Wapo watu wanaoweza kulichukulia jambo kimtazamo hasi hali ambayo haiwezi kuuondoa mtazamo wa watu wengine wanaolichukulia jambo hilo katika mtazamo chanya. Tawi hili nalo limeakisi hali halisi na malengo ya utafiti huu.
[bookmark: _Toc213485785]2.3.5	Maandiko yanayohusu Epistemolojia.
Kwa mujibu wa Harnad (2005) katika kitabu cha Stanford Encyclopedia of Philosophy anasema kuwa Epistemolojia ni taaluma inayohusu upatikanaji wa maarifa na kuyachunguza maarifa hayo. Epistemolojia hujaribu kujibu baadhi ya maswali ambayo huhoji chanzo na chimbuko la maarifa na ukweli. 
Pia huchunguza mfumo mzima wa maarifa na mipaka yake. Kwa mujibu wa maelezo haya tunaona wazi kuwa fasili hii ya Epistemolojia inatosheleza fasili ya Falsafa ya Snowden (ameshatajwa) kwamba Falsafa ni jumla ya majibu yote yanayotolewa juu ya maswali mbalimbali yanayohoji uhalisia wa ulimwengu na maarifa yake kwa kutafuta ushahidi wa mambo hayo.
Kwa hivyo, kutokana na maelezo ya matawi ya falsafa yaliyotajwa mtafiti amejikita zaidi kuangalia tawi la Maadili, Mantiki na Ujumi kutokana kwenda na mtiririko wa maudhui na mienendo ya kiafrika pamoja na kukidhi hitaji la utafiti huu katika kudumisha ndoa katika jamii ya Makunduchi.
[bookmark: _Toc213485786]2.4 	Maandiko yanayohusu falsafa ya Kiafrika katika Fasihi.
 Mbiti (2011) anafafanua dhana hii ya falsafa ya kiafrika kuwa ni fikra au mitazamo wanayoishughulikia waafrika wenyewe au watu wengine ambao wanakubali mila na desturi za kiafrika. Waafrika wana mambo yao wenyewe wanayoyafanya kama vile imani juu ya maisha, mila, desturi, jinsi ya kushirikiasna katika jamii na kutafuta suluhisho juu ya changamoto au matatizo yanayowakabili. 
Sengo (1992) katika makala yake ya Utamaduni wa Kiswahili amesema kuwa Wamakunduchi nao wana mambo yao, tanzu zao za utamaduni wao ni pamoja na lugha yao ya Makunduchi, kazi zao, paukwa zao, mithali na misemo yao na mapenzi yao ya Waswahili wa Afrika. 
Wamitila (2003) ameeleza kuwa falsafa ya kiafrika imejidhihirisha katika tanzu za fasihi simulizi ya Kiswahili kama vile hadithi, ushairi, semi, utawala na sanaa za maonyesho. Ndani ya utanzu wa ushairi mnapatikana kipera cha nyimbo za Waafrika wenyewe ambazo zinatambulisha utu wao, mila, desturi na utamaduni wao wa kiafrika pamoja na itikadi zao walizonazo kwenye jamii. 
Tempeles (1945) anasema falsafa ya kiafrika imejikita katika mila, desturi na tamaduni za kiafrika. Pia amesisitiza kuwa falsafa ya kiafrika hufasiliwa katika vipengele vya dini asilia, ngoma, matambiko ya fasihi simulizi na itikeli. 
Chuachua (2016) anasema kuwa falsafa ni zao muhimu la urazini wa binadamu, hujenga dhana kuwa Waafrika hawana falsafa ni kuondoa ubinadamu wao. Falsafa ya kiafrika ni dhana au mawazo ya waafrika wenyewe juu ya mambo mbalimbali wanayoyafanya kama vile imani juu ya maisha, mila, desturi, jinsi ya kushirikiana katika jamii na kutafuta suluhisho juu ya changamoto au matatizo wanayowakabili. 
Fuluge (2021) amechunguza mdhihiriko wa falsafa ya kiafrika katika vitendawili vya Kiswahili. Fuluge katika tasnifu yake ameangazia vipengele vyenye kuibua mitazamo mbalimbali vya kifalsafa vinavyojenga falsafa jumuifu ya Waafrika. Amevitaja vipengele hivyo kuwa ni Vitendawili ambavyo huibua na huipa jamii husika maarifa ya kifalsafa. 
Naye Mlelwa (2017) amechunguza falsafa ya Kiafrika katika vitabu teule vya fasihi ya Kiswahili, ameangalia vitabu vya Dunia uwanja wa fujo na Ngoma ya Ngw”anamalumbi. Mlelwa amejikita zaidi kuangalia falsafa ya uchawi na ulozi. Uhai na kifo, hekima na busara, umoja pamoja na suala la ndoa. Aidha ametoa rai ya kuendelezwa tafiti nyengine za kifalsafa juu ya maeneo mengine katika fasihi kwa ujumla. 
Faustine (2017) amechunguza falsafa ya waafrika na ujenzi wa mtindo wa uhalisia ajabu katika riwaya ya Kiswahili. Ameangazia falsafa kuhusu uzazi na ulezi, uchawi, ulimwengu wenye matabaka matatu, maisha baada ya kifo, busara na hekima pamoja na falsafa ya uduara. Matokeo ya utafiti yameonyesha kuwa kusawiriwa kwa falsafa ya Waafrika katika kiswahili kuna mchango mkubwa katika maendeleo ya riwaya na kupendekeza kufanyika mikakati madhubuti ya kuhakikisha kuwa lugha na fasihi ya Kiswahili vinapewa kipaumbele.
Baada ya mapitio ya kazi tangulizi kuhusu falsafa ya fasihi. mtafiti wa kazi hii aligundua kuwa wapo watafiti wachache walioandika kuhusu kipengele cha falsafa katika kazi za fasihi kwa ujumla lakini hakuna hata mtafiti mmoja aliyegusia falsafa za kudumisha ndoa katika nyimbo za harusi katika jamii ya Makunduchi. Kwa hivyo ili kupunguza mwanya ulioachwa na watangulizi pamoja na kuongeza rekodi ya kazi za kifalsafa katika fasihi, Mtafiti aliona ipo haja kufanya utafiti katika eneo hilo ili kuchambua na kuona mchango wa waimbaji na watunzi wa nyimbo za harusi katika kudumisha ndoa.
[bookmark: _Toc213485787]2.5 	Nadharia ya Uhalisia.
[bookmark: _Toc468627337]Nadharia hii ilizuka katika karne ya kumi na tisa (19) hususan kwa sababu za kupinga mkondo wa ulimbwende. Waasisi wakuu wa nadharia hii ni E.Goffman (1952), na wataalamu waengine waliotoa michango yao ni Honore de Balzac, Gustave Flaubert, Stendhal, Charles Dickens na Leo Tolstoy. Waasisi hawa wanasisitiza ili fasihi iwe na manufaa katika jamii, inapaswa kuwa ni chombo cha kuchambua, kukosoa, kuishauri na kuiokoa jamii. Uhalisia husisitiza kueleza na kueneza mawazo sahihi na kujaribu kutoa makosa katika jamii. Lengo kuu la uhalisia ni kuwafungua watu macho na kujaribu kutoa uozo ulio katika jamii. 
Wahalisia huamini katika matokeo ya mambo na ukweli anaouzingatia ni ule unaoweza kuonekana na kuthibitishwa kwa tajriba. 
Vilevile, wahalisia huiamini demokrasia kama hali ya maisha, na malighafi anayochagua kueleza maisha ni yale ya kawaida, ya kadri na ya kila siku. Hivyo basi uhalisia hujikita katika mambo yaliyopo, tukio mahsusi na matokeo yanayoweza kuthibitika. Imani ya mhalisia ni kwamba kazi ya fasihi yapaswa kuwaweka wanajamii husika katika ulimwengu wao wa kawaida, wa kweli, na halisi. Hivyo basi hata picha za ulimwengu atakazoumba msanii, zapaswa kudhihirisha hali hiyo. 
Wahalisia wanaona kwamba kazi ya fasihi yapaswa kuwa sahihi, iliyo wazi na inayozingatia masuala halisi moja kwa moja bila kupiga chuku. Tukiangalia jamii ya Makunduchi kupitia nyimbo za harusi kama hizi. 
I.       Mwanangu mdogo, asindepigwa yoo magongo, 
                      akaja kwao, kanajesema yoo si muongo.
II.      Mwanangu njo yoti, nfyagii mizimu ndumbu,
       Na jambo si jambo , asendepigwa yoo magongo.
Nyimbo hizi zinatupa uhalisia tosha kuwa, jamii ya Makunduchi wapo wanandoa ambao huwapiga kipigo wake zao na kuwafanyia vitendo vya kikatili, hivyo kupitia nyimbo hizo, wanandoa wapya huaswa kuachana na mambo kama hayo ili kutengeneza ndoa zao zenye heshima na utulivu.
 Halkadhalika mwelekeo huu wa nadharia ya uhalisia katika utunzi unamfanya mhalisia kumwona mhusika kama kiungo muhimu sana katika kazi ya fasihi na kuzingatia saikolojia ya wahusika katika hadithi. 
Vigezo muhimu vya uhalisia.
· Kuzingatia kwa hali ya uhalisia katika kuwakilisha maisha kupitia sanaa ya fasihi.
· Kuonyesha mkabala wa wasomi, waandishi wa fasihi , falsafa na siasa.
· Kuangalia sifa ya mtunzi wa fasihi au sanaa.
· Kiwango cha mtunzi kiwasilishe maisha jinsi yalivyo kwa uhuru au demokrasia.
Mtafiti ametumia nadharia hii katika kipengele cha uhalisia wa maisha katika kuwasilisha maisha kupitia sanaa na fasihi pamoja na kuangazia kiwango cha mtunzi katika kuwasilisha maisha jinsi yalivyo kwa uhuru kutokana na utoshelevu na uhalisia wa maisha ya wanajamii wa Makunduchi juu ya falsafa za nyimbo za harusi, ambazo hujikita kuonyesha utu, mila, silka, utamaduni na fasihi yao. Mtafiti anatumia nadharia hii ili kukidhi malengo halisi ya Utafiti huu.
[bookmark: _Toc213485788]2.6 	Muhtasari wa Sura ya Pili.
Mtafiti aliendelea kuzama zaidi katika kupitia kazi tangulizi zinazohusiana na falsafa. Katika mijadala hiyo mtafiti amebaini pengo la kimaarifa la uwelewa kuhusu falsafa za kudumisha ndoa katika Nyimbo za harusi na kuonyesha hitaji lililopelekea umuhimu wa kufanyika utafiti huu. Kwa jumla mtafiti ameona kuwa tafiti zinazohusu falsafa zimefanyika kwa kiwango fulani ambacho hawezi kusema kuwa ni kikubwa ama la. Hivyo mtafiti amefanya utafiti huu na kufanikiwa kutimiza malengo ya utafiti ambayo yalieleza falsafa za kudumisha ndoa na kisha kuelezea uhalisia wa falsafa hizo.
Vilevile sura hii ilijadili kiunzi cha Nadharia kwa kutalii Nadharia ya Uhalisia iliyoonekana itaweza kukidhi na kuongoza katika kuchambua Data za utafiti huu. Sura inayofuata itahusu Mbinu za utafiti.



[bookmark: _Toc213485789]SURA YA TATU 
[bookmark: _Toc213485790]MBINU NA NJIA ZA UTAFITI.
[bookmark: _Toc213485791]3.1 	Utangulizi.
 Sura hii iliwasilisha mbinu mbalimbali za utafiti zilizomsaidia mtafiti katika kupatikana kwa data kwa kuangalia vipengele vinavyounda na kukamilisha sura hii. Vipengele hivyo vinavyobainishwa ni muundo wa utafiti, eneo, kundi lengwa, sampuli, usampulishaji, kuangalia vyanzo vya data, mbinu za ukukusanyaji (Usaili wa nusu kimuundo), kupitia nyaraka pamoja na uchambuzi wa data  (kimaelezo) na maadili ya utafiti.
[bookmark: _Toc213485792]3.2 	Muundo wa Utafiti.
Kwa mujibu wa Keya na wenzake (1989) muundo wa utafiti ni utaratibu au jumla ya hatua zote zitakazotumika katika utafiti kutoka mwanzo hadi taarifa yenyewe ambapo hujumuisha hatua ya kukusanya data, kuzichambua na kuzipima ili kupata ukweli wa tatizo. Utafiti huu ulijikita katika hatua zote za utafiti ikiwemo kukusanya data, kuzichambua na hatimaye kuzitolea taarifa kwa njia ya kimaelezo kwa mbinu ya kusimbisha maudhui. Katika utafiti huu mtafiti aliteua nyimbo za harusi zinazoimbwa na jamii ya Makunduchi katika Wilaya ya Kusini, Mkoa wa Kusini Unguja. 
[bookmark: _Toc213485793]3.3 	Eneo la Utafiti.
Ponera (2019) ameeleza kuwa eneo la utafit ni kipengele cha methodolojia ya utafiti kinahusu mwelekeo wa kijiografia na ya kitaaluma kulingana na asili ya mada yenyewe. Kothari (2009) anasema kuwa eneo la utafiti ni mahali ambapo data za utafiti zilikusanywa na pengine zilichambuliwa. Mtafiti alifanya utafiti wake katika Mkoa wa Kusini, Wilaya ya Kusini Unguja katika Shehia tatu (03) kati ya sita (06) za kijiji cha Makunduchi ambazo ni Kiongoni, Kajengwa na Ng’anani. 
Mtafiti aliteua Shehia hizo kwa sababu ya uwakilishi wa kiutamaduni, matumizi ya nyimbo za harusi mara kwa mara ambapo ilimwezesha mtafiti kukusanya data zake kwa urahisi. Aidha, maeneo haya ya waimbaji ni maarufu na yenye historia kwa nyimbo za harusi za kila aina na hivyo kuwa ni muafaka wa kuwafikia watoa taarifa kwa urahisi na kupata data za kutosha.
[bookmark: _Toc213485794]3.4 	Kundi lengwa.
Kundi lengwa ni mkusanyiko wa watu ambao mtafiti alidhamiria kuwatumia kuwa ndio watakaompatia data za utafiti wake. Ponera (2019) anaeleza kuwa ni makundi ya watu, hali au vitu mbalimbali kama vile wanyama, mimea, maumbile ya sura au nchi, pamoja na kazi za sanaa (zikiwemo kazi za fasihi). Watoa taarifa wa utafiti huu ni Wananchi wa Makunduchi ambao ni wazoefu, wenye umri alau miaka 10 kwenye ndoa na ushiriki wao wa mara kwa mara katika nyimbo za harusi. 
[bookmark: _Toc213485795]3.5 	Sampuli na Usampulishaji.
Sampuli ni sehemu ya idadi ya watu au vitu ambayo imeteuliwa kwa madhumuni ya kuchunguza na kutoa majibu kwa tatizo la utafiti. Ponera (2019) anabainisha kuwa sampuli ni mwakilishi wa kundi kubwa linalolengwa katika utafiti, ambapo kupitia sampuli hiyo, mtafiti anaweza kuchukua maamuzi ya utafiti wake. Uteuzi wa sampuli ni muhimu ili kuwakilisha tabia au sifa za kundi kubwa zaidi kwa ufanisi na kwa uhalali.

[bookmark: _Toc213485796]3.5.1 	Sampuli ya utafiti.
Wamitilla (2003) anaeleza kuwa, Sampuli ni kundi la wajibu (uchache: mjibu) (respondents) wanaoteuliwa ili kuwa kama kiwakilishi cha jamii pana katika eneo fulani. Sampuli ni sehemu ya watafitiwa ambayo huteuliwa kutoka katika kundi kubwa ili kuwa ni kiwakilishi cha kundi zima (Robson, 2007; Creswell, 2009). Utafiti huu ulilenga watoa taarifa 35 ambao walijumuisha makundi mawili: waimbaji wa nyimbo za harusi; ambao walikuwa wanawake 15 maarufu kwa utunzi na uimbaji wa nyimbo za harusi katika jamii ya Makunduchi. Kundi hili limejumuisha wanawake pekee kwa sababu ya uhalisia wa jamii ya Makunduchi kuwa wanawake ndio waimbaji wa nyimbo za harusi. 
Kundi la pili ni la wanandoa 20 ambapo kulikuwa na uwiano sawa wa wanaume 10 na wanawake 10. Uteuzi wa idadi hii ulifanyika kwa kuzingatia uwakilishi wa kijinsia na kwa lengo la kupata mtazamo wa pande zote mbili za ndoa, yaani mke na mume. Utaratibu huu ulihakikisha kuwa data zilizokusanywa zinawakilisha kwa ufanisi mitazamo ya wahusika wa nyimbo za harusi na wanandoa wenye uzoefu wa moja kwa moja na mada inayochunguzwa. Vigezo vya kuchagua watoa taarifa vilikuwa ni uwezo wao wa kuelewa na kufafanua kwa kina falsafa zinazohusiana na ndoa ndani ya nyimbo za harusi, kwa kuwa walikuwa washiriki wa moja kwa moja au walioshuhudia sherehe hizo za kitamaduni. Mtafiti aliamini kuwa watoa taarifa hao 35 wangeweza kumpatia falsafa na nyimbo za kutosha kwa sababu kila muimbaji ana nyimbo zaidi ya moja. 


Mgawanyo wa watoa taarifa kwa ufupi unaoneshwa katika jedwali lifuatalo:-
[bookmark: _Toc213485529]Jadweli: Na. 1: Mgawanyo wa Watoa taarifa.
	KUNDI
	WANAWAKE
	WANAUME
	JUMLA

	WAIMBAJI
	15
	00
	15

	WANANDOA
	10
	10
	20

	JUMLA
	25
	10
	35


Chanzo. Mtafiti (Juni, 2024)
[bookmark: _Toc213485797]3.5.2 	Usampulishaji.
Usampulishaji ni mchakato wa kuchagua sampuli kutoka kwenye kundi kubwa la watu au vitu. Kimsingi, uteuzi wa sampuli hufanywa kwa kuzingatia utaratibu maalumu unaofahamika kama usampulishaji (Kumar, 1999). Katika utafiti huu, mtafiti alitumia mbinu ya usampulishaji wa makusudi (purposive sampling) ambapo watoa taarifa walichaguliwa kwa kuzingatia sifa mahususi zinazofaa kwa malengo ya utafiti. Mbinu hii ni nzuri kwa sababu humuwezesha mtafiti kukusanya data zake kutoka kwa sampuli yenye uwezo wa kumpatia data za uhakika ili kuweza kutimiza malengo ya utafiti wake kwa muda na gharama nafuu (Yin, 1994). Hii inamaanisha kwamba walengwa walichaguliwa kwa msingi wa uelewa wao juu ya nyimbo za harusi za Kimakunduchi na uwezo wao wa kutoa taarifa zinazo husiana na falsafa zinazojitokeza katika nyimbo hizo.
[bookmark: _Toc213485798]3.6	Vyanzo vya Data
Data za utafiti huweza kuainishwa kwa kuzingatia vyanzo vya upatikanaji wake (Ponera, 2019). Kuna vyanzo vikuu viwili vya data, data za awali / msingi na data za upili/ fuatizi. Hivi ndivyo vyanzo vya data ambazo zitakusanywa na kutumika katika utafiti huu.
[bookmark: _Toc213485799]3.6.1 	Data za Msingi / awali.
Data za msingi ni aina ya data ambazo mtafiti huzikusanya, kuziibua na kuzizihirisha mwenyewe kwa mara ya kwanza. Ponera (2019) anaeleza kuwa data hizo zinaweza kupatikana moja kwa moja kupitia maktabani na uwandani. Mtafiti ataweza kupata data hizo kupitia watoa taarifa wake wa maskanini na kuweza kunasa nyimbo kadhaa zinazoimbwa katika sherehe za harusi ambazo zinatoa falsafa za kudumisha ndoa kwa jamii husika.
[bookmark: _Toc213485800]3.6.2 	Data Fuatilizi.
Adam na wenzake (2006) wanaeleza kuwa data za fuatizi / upili kwamba hukusanywa kutoka katika vyanzo kama vile vitabu, majarida na magazeti. Ponera (2019) anasema kuwa data za upili ni zile ambazo mtafiti huzikuta mahali fulani (kama vile katika vitabu, sidii, nyaraka za makumbusho au makavazini) zikiwa tayari zimeibuliwa na watafiti au wataalamu waliotangulia. Mtafiti katika utafiti huu atakusanya data kupitia Mgunda (2015) aliyechunguza dhima za nyimbo za harusi za jamii ya Makunduchi, Zanzibar, Ali (2014) aliyechunguza ishara na utendaji katika nyimbo za harusi za Waswahili, Haji (2017) aliyechunguza dhamira na fani katika nyimbo za harusi bembelezi za watoto pamoja na Ali (2010) aliyefafanua nyimbo za harusi za Kimakunduchi: Uwasilishaji wa Utamaduni wa Wamakunduchi. Mtafiti ametumia kazi hizo kwa sababu ya kukamilisha lengo la kwanza la utafiti huu.
[bookmark: _Toc213485801]3.7 	Mbinu za kukusanya Data. 
BAKIZA (2010) wanaeleza kuwa, mbinu ni njia ya kufanyia jambo kwa urahisi.  Utafiti huu utajumuisha mbinu kuu mbili katika kukusanya data ambazo ni usaili wa na upitiaji wa machapisho kama ifuatavyo:-
[bookmark: _Toc213485802]3.7.1 	Usaili. 
TUKI (2014) wanaeleza kuwa usaili ni mazungumzo yanayo ambatana na maswali anayoulizwa mtu na mtu mwengine au jopo la watu ili kudadisi taarifa fulani au kujua kama anafaa kwa kazi aliyoomba. Mtafiti ametumia mbinu ya usaili nusu huria (Semi Structured Interview). Ponera (2019) ameelezea mbinu hii kuwa ni nzuri, mtafiti hulazimika kuwa na muongozo wa maswali ya usaili hayo hayo ambayo hutakiwa kuulizwa mtafitiwa zaidi ya mmoja ili kulinganisha majibu ya watafitiwa wengine. Mbinu hii ni nzuri kwa sababu imemsaidia mtafiti kupata data za kutosha, kwani kadri watoa taarifa wanavyojieleza ndivyo mtafiti anaweza kupata data nyengine ambazo alikuwa hajakusudia kuzipata.
Mbinu hii pia humuwezesha mtafiti kuuliza maswali ya ziada kulingana na namna mtoa taarifa anavyojibu maswali na hatimaye kumsaidia mtafiti kupata data za kutosha na za uhakika. Aidha, mbinu hii ni nzuri kwa ajili ya watoa taarifa ambao hawajui kusoma na kuandika kwa sababu hao wanazungumza tu.
Katika utafiti huu usaili umetumika ili kupata taarifa zinazo husiana na falsafa za nyimbo za harusi katika kudumisha ndoa katika jamii ya Makunduchi. Mbinu ya usaili ni sahihi, hasa kwa sababu imewezesha kupata maoni ya watu wenye ujuzi na uzoefu wa moja kwa moja kuhusu nyimbo za harusi za Kimakunduchi na falsafa zilizomo ndani yake. Usaili wa nusu huria umetoa fursa ya kupata data za kina kuhusu mitazamo ya watoa taarifa, uzoefu wao binafsi, na namna wanavyo elewa na kuhusisha nyimbo hizo na maisha ya ndoa. Hata hivyo watoa taarifa wote wameridhia kutajwa majina yao katika utafiti huu.
[bookmark: _Toc213485803]3.7.2	Kupitia Machapisho.
Mtafiti amesoma tasnifu ya Mgunda (2015), Ali (2014), Haji (2017) na Ali (2010). mbinu hii ya usomaji ni mbinu ya kukusanya data kutoka kwenye maandishi ya kifasihi ambapo mtafiti humakinikia maandishi husika na kuyasoma kwa umakini na hatimaye kupata data za utafiti wake  (Babbie, 1999). Mtafiti amepata data nyingi za nyimbo zilizohifadhiwa kwa njia ya maandishi huku akizingatia hatua za ukusanyaji wa data. Hatua ya kwanza ambayo ni kusoma zaidi ya mara moja huku hatua ya pili ni kudondoa sehemu za data husika na hatua ya tatu ni kupangilia maudhui ya data ambazo zimeendana na lengo la kwanza la utafiti huu.
[bookmark: _Toc213485804]3.8 	Mbinu za Uchambuzi wa Data.
Uchambuzi wa data kwa mujibu wa Kothari (2013) ni kitendo cha kufupisha na kupangilia vizuri data zilizokusanywa kwa namna ambayo imesaidia kujibu maswali ya utafiti husika. Data za utafiti huu zimechambuliwa kwa njia ya maelezo kwa mbinu ya Kusimbisha Maudhui. Masele (2016) anamnukuu Robson (2011) akifafanua kuwa, mbinu hii ni maarufu katika kufafanua ujuzi, tajriba, maana na uhalisi wa watafitiwa. Kwa muktadha huo mtafiti amefuata hatua kadhaa. Kwanza, kusoma na kusikiliza nyimbo zaidi ya mara moja, Pili, kusoma maandishi ya nyimbo na majibu kutoka kwa usaili ili kuelewa falsafa au maana zinazotolewa na watoa taarifa. Tatu kuziweka data katika makundi ya kimaudhui yanayo wasilishwa na kuakisi falsafa ya kudumisha ndoa kama vile, ukarimu, upendo katika ndoa, unyenyekevu na mengineyo. Mwisho, kuchambua falsafa zilizomo ndani ya nyimbo hizo na jinsi falsafa hizo zinavyo husiana na kudumisha ndoa katika jamii ya Makunduchi.
[bookmark: _Toc213485805]3.9 	Maadili ya Utafiti.
Waziri (2016) ana mnukuu Seture (2010) kuwa maadili ni moja wapo ya maswala muhimu ambayo mtafiti anapaswa kuyazingatia kwa uzito wake wakati akifikiria, akipanga, kutekeleza, na hata baada ya kukamilisha utafiti wake. Katika utafiti huu, mtafiti amefuata taratibu zote za kupata ruhusa ya kukusanya data kutoka Chuo Kikuu Huria cha Tanzania na kuomba kibali cha kwenda katika maeneo ya utafiti kwa ajili ya kuzungumza na watoa taarifa. Aidha, mtafiti aliomba ridhaa ya kuwahoji na kurikodi mahojiano kwa watoa taarifa pamoja na kuwahakikishia kwamba taarifa wanazotoa hazitatumika nje ya malengo ya utafiti huu. 
[bookmark: _Toc213485806]3.10 	Muhtasari wa Sura ya Tatu.
Sura hii imeshughulikia juu vipengele vya mbinu za Utafiti, mambo mbalimbali yaliyohusishwa na kazi ya ukusanyaji na uchambuzi wa data. Mtafiti aligusia muundo wa utafiti, eneo na jamii ya watoa taarifa, Aidha mtafiti alieleza mbinu zilizotumika katika Utafiti huu ni usaili wa nusu huria pamoja na kupitia machapisho. Kwa upande mwengine mtafiti aliangazia vipengele vya sampuli na usampulishaji, mbinu za uchambuzi wa data kwa mkabala wa kimaelezo wa kusimbisha maudhui na hatimaye kumalizia kipengele cha maadili ya utafiti huu. Sura ifuatayo ilizungumzia juu ya uwasilishaji na uchanganuzi wa data.

[bookmark: _Toc213485807]SURA YA NNE
[bookmark: _Toc213485808]UWASILISHAJI NA UCHAMBUZI WA DATA.
[bookmark: _Toc213485809]4.1 	Utangulizi.
Katika sura hii ya utafiti mambo makuu mawili yameangaliwa ambayo ni uwasilishaji wa data pamoja na uchambuzi wa data zilizokusanywa kwa njia ya usaili na kupitia machapisho. Data zilizokusanywa zinahusiana na falsafa za nyimbo za harusi katika kudumisha ndoa katika jamii ya Makunduchi. Kwanza zimewasilishwa nyimbo zinazoimbwa na jamii ya Makunduchi katika sherehe za harusi kwa makundi kupitia kigezo cha dhima za nyimbo hizo kisha kuchambua falsafa zinazojitokeza kwenye nyimbo hizo. Uchambuzi wa data umezingatia nadharia ya uhalisia.
[bookmark: _Toc213485810]4.2 	Nyimbo za Harusi zinazotumiwa katika jamii ya Makunduchi.
Lengo la kwanza la utafiti huu ni kubainisha nyimbo za harusi zinazotumiwa katika jamii ya Makunduchi. Jumla ya nyimbo 44 zimekusanywa kutoka katika shehia tatu za mji wa Makunduchi ambazo ni Kiongoni, Kajengwa na Ng’anani kwa njia ya usaili pamoja na kupitia machapisho ya Mgunda (2015), Ali (2014), Ali (2010) na Haji (2017). Nyimbo zimewasilishwa kwa kuzingatia makundi ya kimaudhui kwa kutegemea dhima ya nyimbo husika kama ifuatavyo:-
[bookmark: _Toc213485811]4.2.1 	Nyimbo Zenye Kujenga Ukarimu.
Ukarimu ni kipengele muhimu katika maisha ya wanandoa. Miongoni mwa nyimbo za harusi zinazoimbwa katika jamii ya Makunduchi zinafundisha wanandoa umuhimu wa kuwakaribisha wageni na kuwa na ukarimu. BAKIZA (2010) linaeleza kuwa, Ukarimu ni tabia ya mtu kupenda kutoa alichonacho kumpa mwengine. Hivyo basi, nyimbo za harusi za Kimakunduchi zinamfunza mwanamke kuwa mkarimu kwa mume wake. 
Kutokana na uhalisia wa utamaduni wa jamii ya Makunduchi, ukarimu huimarisha mahusiano na heshima ndani ya ndoa. Mfano wa nyimbo zinazohimiza ukarimu ni hizi zifuatazo:-
1. Bismilahi ndo ya kwanza ya kuondokea wee ndo ya kwanza wee x 2
Mpa kibao cha kukalia x 2 mgeni wako weee
Ni mti mwema wakwegemea , wenye kivuli weee x2
Na matandiko tandika chumba kingare weee x 2. 
2. Mwanangu nkuozeshe udogoni Usone tabu weee x2
Na mume mkande kande Uvate thawabu weee x 2.
Kisanifu:
Mwanangu nimekuozesha bado mdogo Usione shida weee x2
Na mume umkande kande Upate thawabu weee x 2.
Nyimbo hizi zinatoa uhalisia uliopo katika jamii za wanandoa kwani zinamfunza bi harusi awe na ukarimu. Ukarimu ni ishara ya heshima na unachangia katika kumjenga mume au mke kutoa alichonacho kumpa mwemzake hali hii itasadia kujenga familia yenye amani na ushirikiano, jambo linalosaidia kudumisha ndoa. 
Kwa ujumla ukarimu katika ndoa ni jambo muhimu la kupewa uzito mkubwa kwa wanandoa wote katika kutengeneza bashasha ya wanandoa hao jambo ambalo hupelekea kudumu kwa ndoa yao
[bookmark: _Toc213485812]4.2.2	Nyimbo za kuwapongeza Maharusi 
Zipo nyimbo za harusi mahususi kwa ajili ya kuwapongeza au kuwasifia maharusi. TUKI (2014) linaelezea Maharusi ni bibi harusi na bwana harusi, yaani watu wawili (mwanamke na mwanamme) wanaofunga ndoa au walio kwenye sherehe ya harusi. Kwa mantiki ya jambo hilo wanawajibu wa kupongezwa aidha kwa tabia, uzuri na maadili bora hadi wakati wa kufunga ndoa. Hayo yanaonekana kupitia wimbo huu.
3. Na iwe leo furaha Bwana amepata bibi x 2
Na iwe leo furaha Bibi amepata bwana. x 2 
Wimbo huu unawapongeza maharusi kwa kuwa safari yao ya maisha ya ndoa imeanzia hapo, hivyo wanatarajiwa kuwa na Maendeleo mengi maishani mwao kiuchumi, kijamii, kimaadili, kielimu na kisiasa. Jambo la kuwapongeza maharusi ni la uhalisia wa kila jamii ya Makunduchi kwani hulitilia mkazo kwa kila sherehe ya harusi yao, aidha kitendo hicho kimepata baraka kupitia hadithi za Mtume Muhammad (S.A.W) akisema: “(Allah akupe baraka na akutieni baraka, na awaunganishe nyinyi wawili katika kheri)” Abu Dawud (2130).
Hata hivyo waimbaji wa Nyimbo huimba kwa kuwapongeza wanandoa na kuwaombea dua kwa muumba, mabaya yasiwakute kama wasemavyo:-
4. Waliosema hayawi, mbona yamekuwa. Wee oya mbona yamekuwa
Tukamkoshe kibibi, kwa uvumba na udi, we oya mbona yamekuwa.
Bibi amepata bwana, kwa maulidi, we oya mbona yamekuwa
Viti viwili mfano, matendegu sawa sawa, we oya mbona yamekuwa.
Kutokana na uhalisia wa jamii ya Wamakunduchi ni waumini na wafuasi wa dini ya kiislamu imetawala maisha ya watu ya wilaya ya Kusini, Sengo (1992). Uhalisia unaonyesha kuwa katika sherehe za ndoa hujumuisha jamii kubwa wakiwemo watu wema na wengine wenye mambo maovu hivyo kitendo cha kuwaombea dua wanandoa li wajibu kwao. Kwa mantiki hiyo, kwenye ndoa zao huweza kutumia nyimbo kwa kuwaombea dua maarusi wao kwa Mwenyezi Mungu ili wabaya wasiweze kuwadhuru katika ndoa yao. 
Kwa ujumla, kitendo cha kuwapongeza maharusi na kuwaombea dua kwa Muumba ni jambo la busara katika maisha ya wanandoa hao.
[bookmark: _Toc213485813]4.2.3	Nyimbo kuhusu Upendo na Unadhifu katika Ndoa.
Katika kudumisha ndoa ni lazima kuwepo na upendo wa dhati kwa wanandoa. BAKIZA  (2010) linaeleza kuwa, Upendo ni hali ya mtu kuvutiwa kimapenzi na kitu, mtu au jambo. Upendo ni kitendo cha kuonyesha hisia za tofauti za ndani kwa mtu mwengine. Aidha, upendo ni hisia zinazoonyesha pengine umeridhishwa na mtu huyo au kumkubali au umemhurumia, au unataka kumkaribia uwe karibu naye. Nyimbo zifuatazo zinaakisi mitazamo hiyo:- 
5. Mwanangu mdogo mtuzie moyo umfunde
Machicha kayacha, chukua ufyagio ukumbee.
Kisanifu:
Mwanangu ni mdogo nituzie moyo umfundishe
Taka taka akayaacha, basi chukua ufyagio usafishe.

6. Mwanangu nakufunda ,usigeze nakugomba
Majombo ukayose, ufagie na nyumba.
Kisanifu:
Mwanangu nakufundisha, katu usidhanie nakugomba
vyombo ukavioshe na ufagie vyema nyumba.
7. Kuna ila moja ila yako dada ila, kutenda usoge
Kuna ila moja ila yako dada ila, kwacha kosa mwiko ila.
Kisanifu:
Kuna ila moja ila yako dada ila,kufanya (tendo la ndoa) kisha usikoge
Kuna ila moja ila yako dada ila , kuacha kuosha mwiko ila 
Nyimbo nambari 5 na 6 zinaonyesha upendo kati ya mume na mke na kusisitiza juu ya kusaidiana kwa kazi za nyumbani. Mume hupaswa kutoa msaada kwa mkewe vile awezavyo katika kuijenga ndoa yao. Hayo yanadhihirika kupitia katika cha Quran:-
 “Na katika ishara zake ni kuwa amekuumbieni wake zenu katika jinsi yenu ili mpate utulivu kwao, naye amejaalia mapenzi na huruma baina yenu. Bila shaka katika hayo zimo ishara kwa watu wanaofikiri”  (30:21)
Vilevile, nyimbo hizi zinamuwasa bibi harusi kujua wajibu wake juu ya suala zima la usafi katika nyumba yake. Uhalisia unaonyesha kuwa, wapo baadhi ya wanandoa wanashindwa kutengeneza mazingira yao kuwa safi, hivyo kupitia nyimbo hizi huweza kuwafunda wanandoa kuweza kujirekebisha na kubadilika kuendana na jamii ipendavyo. 
Kwa ujumla nyimbo kuhusu upendo na unadhifu zimeakisi uhalisia wa maisha ya wanandoa kwani kila mwanandoa inamlazimu kupendana kwa dhati ya moyo, kujitakasa na kuwa msafi muda wote.
[bookmark: _Toc213485814]4.2.4	Nyimbo zinazohusu uvumilivu na Kutunza Siri.
Baadhi ya nyimbo za harusi za jamii ya Makunduchi zinawasisitiza wanandoa kutunza siri za ndoa ili ndoa yao iweze kudumu. TUKI (2014) linaeleza kuwa Uvumilivu ni tabia ya mtu kustahamili maudhi au jambo lisiloridhisha. Halkadhaka BAKIZA  (2010) limefafanua neno Siri kuwa, ni jambo lililo moyoni mwa mtu ambalo halijui mtu mwengine ila yeye mwenyewe. Kwa mantiki hii, wanandoa wa jamii ya Makunduchi hufundwa kupitia nyimbo zao juu ya kuvumilia na kutunza siri za ndoa kama nyimbo namba 8 na 9 hapo chini, ni mifano iliyo wazi.
8. Mume nyamazisha mke asilie ja santuri weee x 2
Kesa mwambie akesazoea mambo mazuri weee.
Kisanifu:
Mume mnyamazishe mkeo asilie kama kipaza sauti weee x 2
Kisha mueleze akishakuzoea, mambo mazuri weee.
9. Na jambo si jambo usende sema vyo kwa mama
Kuna badiria mvyazi hufwa yo kwa mwana.
Kisanifu:
Na jambo si jambo usende kusema kwa mama
Mzazi anaweza kudhurika kwa kumtetea mwana.
Nyimbo hizi zinaonyesha jinsi ambavyo ni muhimu wanandoa kutunza siri zao na kuvumilia wanapokutana na changamoto ndani ya ndoa. Hayo yamethibitishwa kupitia hadithi za Mtume Muhammad (S. A.W) amesema:- “Hakika katika watu waovu zaidi mbele ya Mwenyezi Mungu siku ya Kiama ni yule mwanamme anayemwingilia mkewe, kisha akazieneza siri zake” (Muslim, 1437).
 Uhalisia unaonyesha wazi kuwa, wanandoa hawapaswi kuyatangaza matatizo yao nje hata kama ni kwa wazazi wao, badala yake hutakiwa wanandoa kukaa pamoja na kuyamaliza mambo yao wenyewe. Kwa hivyo suala la kutunza siri ni jambo jema kwa wanandoa wote katika kujenga mustakbali mzuri wa ndoa yao.
[bookmark: _Toc213485815]4.2.5	Nyimbo zinazo husiana na Kudumisha Udugu katika familia.
Uhusiano na mshikamano wa kidamu wa familia moja hutanuka pale watoto wa familia moja watakapooana na watoto wa familia nyengine. Murdock (1949) anafafanuwa kuwa familia ni kikundi cha kijamii chenye wanaume na wanawake wanaoishi pamoja kwa misingi ya ndoa pamoja na watoto wao, wakishirikiana majukumu ya kiuchumi, kijamii na kimalezi. Hivyo mapenzi, huruma na ushirikiano wa udugu hutanuka kwenye familia moja, kisha kwenye ukoo, kabila hadi Taifa. Kama tunavyokumbushwa katika Quran:- “Naye ndiye aliyemuumba mwanadamu kwa maji kisha akamfanyia nasaba (ya damu) na ujamaa wa ndoa. Na Mola wako ndiye mwenye uwezo wa kila jambo.” (25:54). 
Katika uhalisia na desturi zetu mke hupaswa kuonyesha mashirikiano ya dhati na upendo kwa upande wa wakwe zake kwa kuwajali na kuwathamini hata hivyo kwa upande wa mume pia hupaswa kuonyesha upendo wa kuwajali na kuwathamini jamaa wa mke wake katika kutunza utamaduni wetu wa asili. Hayo yanajidhihirisha katika nyimbo zifuatazo:- 
10. Ukapenda boga, upende na maua yake
Ukapenda mke upende na familia yake x 2
11. Mie sina watu upande wa kwa mama na baba
Malaika njooni mje muombe nywinywi salama.
Nyimbo hizo zinaendana na Uhalisia kwa wanajamii ya Makunduchi kuwa, wanandoa kushirikiana ili kukuza ukoo na familia. Wamakunduchi kwa sasa ni ukoo mkubwa. TUKI (2014) linafafanua zaidi kuwa ukoo ni jamii ya watu wanaotokana na babu mmoja au wana uhusiano wa damu na kujlikana kwa jina moja la familia. 
Hivyo basi, nyimbo zinatoa mafunzo kwa wanandoa kuwa, kwenye ndoa kuna mjumuisho wa pande mbili, kiumeni na kikeni. Kila mmoja anapaswa kuwajali na kuwathamini jamaa wa mwenza wake ili kujenga mshikamano wa kindugu na kudumisha ndoa. Maneno hayo yanaendana na maneno ya Quran katika Aya isemayo:-
“Enyi watu! Kwa hakika tumekuumbieni (nyote) kutokana na mwanamme (Adam) na mwanamke (Hawa) na tumekufanyieni mataifa na makabila (mbali mbali) ili mjuane” (49: 13)
Aya hii imetuthibitishia wazi kuwa, mahusiano ya ndoa kati ya mume na mke ndio msingi wa jamii ya mwanadamu. Uhalisia wa nyimbo za harusi za Kimakunduchi zinawapa wanandoa uwanja wa furaha na amani kwa kuhurumiana na kushirikiana kwa mapenzi katika kuijenga familia. Kwa muktadha huo, nyimbo zinazohusu kujenga udugu wa kifamilia zinamchango mkubwa katika kudumisha umoja na mashirikiano katika familia zetu.
[bookmark: _Toc213485816]4.2.6	Nyimbo Zinazohusu Masikilizano na Migogoro kwenye Ndoa.
Maswi (2025) amesema migogoro na mivutano katika ndoa wakati mwengine husababisha talaka na katika baadhi ya matukio wazazi hupoteza maisha ya mmoja au wote wawili kutokana na migogoro hiyo huku wakiwaacha watoto wakihangaika na kuteseka na hivyo kuchangia ongezeko la watoto wengi wa mtaani. Kwenye ndoa kuna changamoto inayojitokeza kwa wanandoa, hivyo wanandoa hupaswa kukabiliana na changamoto hiyo na kuona ni fursa njema ya kujipanga upya namna bora ya kudumisha ndoa zao. Wamakunduchi wanaamini imani ya dini ndio fursa ya kutatua changamoto kwenye ndoa zao. Nyimbo zifuatazo zinatoa mchango juu ya kauli hiyo:-
12. Nleleya Bwanjuma nleleya x 2
Nleleya, na akaja kukoa mwenyewe nrejeshea.
Kisanifu:
Nilelee mwanangu Bwana Juma nilelee x 2
Nilelee, na akija akikushinda mke nirejeshee mwenyewe.
13. Mwanangu mdogo yo asende pigwa yoo magongo
Akaja kwao kanajasema yo si muongo.
Kisanifu:
Mwanangu mdogo asende kupigwa huyo magongo. 
Akija kwao, atakuja kusema huyo si muongo. 
14. Mwanangu kumwono kana charahani wee cha mdomo
     Yakaja kukoa mfungie bahasha humgomo.
Kisanifu:
                Mwanangu umemuona ana  cherehani (maneno) cha mdomo
                Yakija yakikushinda mfungie bahasha humuwezi
15. Ukitaka kwachwa kuna milioni inangojwa
      Na kama hunayo uchakaa vavo we ja mboga.
Kisanifu:
                         Ukitaka kuachwa kuna milioni inasubiriwa
                         Na kama huna ukae hapo hapo kama mboga
Nyimbo na. 12, 13 na 14 zinamlenga mwanamme kuwa mvumilivu wa tabia za mwanamke. Anatakiwa kumlea mwanamke na kuvumilia mapungufu yake, na endapo atashindwa kuvumilia amrejeshe mwanamke nyumbani kwa wazazi wake bila ya kumdhuru wala kumdhalilisha. Mwenyezi Mungu katika kitabu chake amesema “Na kama mkijua kuwa ugomvi baina ya mke na mume basi mwamuzi mmoja katika jamaa za mwamme na mmoja katika jamaa za mwanamke. Kama wakitaka mapatano Mwenyezi Mungu atawawezesha. Hakika Mwenyezi Mungu ni mjuzi wa habari za siri na habari za dhahiri.  (4: 35)
Kwa upande wa wimbo na. 15 unamzindua mwanamke kuwa makini na ndoa yake na asisababishe migogoro inayoepukika. Anatakiwa akumbuke kwamba, kwa mujibu wa sheria za mila; yeye mwanamke akiwa ndiyo sababu ya kuvunja ndoa atapaswa kurejesha mahari ambayo alipewa kwa mwanamme. Hivyo ni lazima awe na tahadhari, hasa akiwa anajua hayo mahari hana uwezo wa kuyarejesha. 
Kwa ufupi nyimbo hizi zinasisitiza Uhalisi wa maisha katika jamii zetu zinaonyesha kuwa baadhi ya wanandoa huwa tabia ambazo si nzuri na kupelekea ugovi kwenye ndoa zao, hivyo basi jamii hupaswa kuwa ndoa siyo ugomvi bali ndoa ni masikizano, upendo, amani na huruma, ikishindikana hayo basi ni vyema wanandoa kutafuta suluhu la kudumu.
[bookmark: _Toc213485817]4.2.7	Nyimbo Zinazohusiana na Mila na Utamaduni.
Utamaduni ni mfumo wa pamoja wa kiimani, maadili, desturi, tabia na kazi za sanaa ambao hutumiwa na wanajamii katika kukabiliana na dunia kati ya mtu mmoja na mwingine, na kwamba hurithisha kutoka kizazi hadi kizazi kwa njia ya kujifunza. Geertz (1973) anasema utamaduni ni mfumo wa maana na alama (symbols) unaotumika kueleza na kuelekeza tabia za watu katika jamii. 
Wanajamii wa Makunduchi wana imani na hulka zao katika mambo ya kijamii ikiwemo ndoa zao. Ndoa ni mafungamano ya bwana na bibi harusi, hivyo vijana wa kike hupaswa kuolewa na wa kiume kuoa kama watangulizi wao walivyofanya hapo awali. Katika mafungamano yao wanatakiwa kuchunga mipaka ya mila na utamaduni wa jamii yao. Miongoni mwa mambo yanayohusu utamaduni ni suala la haki ya ndoa kwa wanandoa kama linavyoelezwa katika nyimbo zifuatazo;
16. Ukiambiwa udumbe msumari wa kizungu kazi yake punde
Ukiambiwa namwa msumari wa kizungu kuchavata mwana
Kuolegwa njo ja kuno.
Kisanifu:
Ukiombwa (tendo la ndoa) ukubali ni kazi ya muda mfupi tu
Ukiombwa kubadili mtindo kubali utapata mtoto 
kuolewa ndiyo huko
17.    Hakuna utani uwozidi ja mtende
Shanga zako tano, usogee kuno kesa utendwe.
Kisanifu:
Hakuna utani unaozidi mtende
(Vaa) shanga zako tano , usogee kule utendwe.
Wimbo na. 16 unasisitiza kuwa tendo la ndoa ni haki ya wanandoa na si sawa mmoja wao kumkatalia mwenzake. Uhalisia ulivyo kwa wanandoa hutakiwa kufanya maandalizi mazuri mapema ili jambo hilo liweze kunoga. 
Wimbo na.17 unaeleza kwamba tendo la ndoa huhitaji maandalizi ikiwemo mapambo kwa mke. Miongoni mwa mapambo ya kitamaduni ni shanga, hivyo mwanamke ni lazima kutumia pambo hilo ili kunogesha penzi zaidi. Hata hivyo, kwa mujibu wa mila na utamaduni wa Makunduchi tendo la ndoa halipaswi kufanywa kwa mlango wa nyuma. Kwa namna hiyo kuna nyimbo za kumfunda bi harusi kukataa kwenda kinyume na utaratibu huo. Wimbo na. 18 hapa chini unathibitisha;
18. Ukiambiwa lete, sema kwa nyuma miye sitaki 
ndumbwa iyo mlango mmoja tu ja basi.

Kisanifu:
               Ukiambiwa tufanye mapenzi, sema (kufanya) kwa nyuma mimi sitaki 
Nakubali kutumia mlango mmoja tu wa halali. 
Kwa ujumla, nyimbo hizi zinaendana na uhalisia kwani zinamgusa mwanajamii moja kwa moja kwa sababu wapo wanandoa ambao juwalazimisha wake zao kufanya mapenzi kwa njia zisizosahihi ama kwa kuwarubuni, hivyo nyimbo hizi huwakana na kuwataka wanandoa kufanya mapenzi kupitia sehemu waliohalalishia au njia sahihi ya kufanya jambo hilo ili kupata utulivu na kizazi chema na wanandoa wasilazimishane kufanya jimai mlango usiotumika kwa tendo hilo. 
[bookmark: _Toc213485818]4.2.8	Nyimbo Zinazohusu Kukinai na Kutosheka katika Ndoa.
Mume na mke wanapaswa kukinai kwa kile wanachopata. Kukinai ni hali ya mtu kuridhika au kutosheka na kitu fulani kiasi kwamba hahitaji tena zaidi ya alichonacho. TUKI (2014) linaeleza kuwa, kukinai ni hali ya kuridhika au kutosheka, kutokuwa na haja ya zaidi. Hivyo nyimbo za harusi za Kimakunduchi zinaweka msisitizo kwa wanandoa kukinai kwa walichobarikiwa na watulie na kufurahia maisha yao. Nyimbo zifuatazo zinatoa ushuhuda wa kauli hiyo:
19. Mwanangu kulolwa ukaletewa sembe usonge
Ikafika jioni utandike kitanda ulale.
Kisanifu:
Mwanangu umeolewa, ukiletewa sembe usonge
Na ikafika jioni utandike kitanda ulale.

20. Mwanangu kulolwa majambo ya kwenu uduwae
Mume akauka ufunge mlango ulale. 
Kisanifu:
Mwanangu umeolewa mambo ya kwenu uyaache 
Mume akitoka ufunge mlango ulale
Nyimbo hizi za harusi za Kimakunduchi zinamfunza mwanamke kuridhika na kipato cha mume wake na kutoshughulishwa na maisha ya watu wengine. 
Ingawa mwanamke anahimizwa kuridhika na Maisha ya mumewe, bado uhalisia unaonekana kupitia nyimbo za harusi za Makunduchi zinamsisitiza mwanamme kufanya jitihada katika kutafuta, kujiongezea kipato na wakati huo huo ahakikishe anatoa huduma zote za lazima kwa mke wake bila ya manyanyaso. 
21.  Mwanangu mdogo kumono ushezani kafwana
Na asijekuja kwao kashono upacho yo kavwaa.
Kisanifu:
Mwanangu mdogo umemuona michezoni amependeza
Na asije akaja kwao akiwa amevaa nguo/matambara mabovu..
22. Si vyema Bwana Juma si vyema
Mwanamke kukingiwa ungo si vyema.
Kisanifu:
Si vyema Bwana Juma si vyema
Mwanamke kumkisia chakula si vyema.  
Nyimbo 21 na 22 zinamuhimiza mwanamme kumpa mavazi mazuri mke wake na kutokumkisia chakula. Uhalisia unaonyesha kuwa wapo baadhi ya Wanaume huwakisia chakula wake zao, kutokutimiza majukumu yao ya nyumbani ya kila siku na kuwasakama wake zao, hivyo kupitia nyimbo hizo huwataka wanaume kujituma kuhakikisha mahitaji ya lazima ya nyumbani yanapatikana kikamilifu. 
Kwa ujumla, wanandoa hutakiwa kukinai kwa kile kidogo wakipatacho ili maisha yao yaendelee huku wakiamini kuwa ipo siku watabarikiwa kingi. 
[bookmark: _Toc213485819]4.2.9	Nyimbo Zinazopiga Vita Chuki na Mifarakano.
Nyimbo zinazoimbwa katika harusi za Makunduchi zinaonyesha namna ya kupinga vitendo ambavyo vinaweza kuchukiza au kasababisa ugomvi na migongano katika ndoa. (Mwaikambo, 2019 ana Shilaho, 2011) wameeleza kuwa Chuki katika ndoa mara nyingi hutokana na kutoeewana kwa pande mbili, uhitaji wa kudhibiti au na mamlaka zaidi au mabishano ya mara kwa mara yasiyo suluhisho. Naye Komba (2022) amesema mifarakano katika ndoa huongeza uwezekano wa mgawanyiko wa kifamilia pamoja na kujenga usumbufu wa kisaikolojia kwa watoto. 
 Jamii ya Makunduchi haipaswi kuwa na chuki na mifarakano isiyokwisha bali inawalazimu kuishi vyema kwa heshima, amani na upendo kulingana na mila na utamaduni wao wa asili. Nyimbo zifuatazo zinathibitisha juu ya jambo hlio:
23. Kankaza voo kankaza
Heya, vitendo vimenkoa
Wakati wa kulya, tonge anavyoidokowa.


Kisanifu:
Nampenda huyu , nampenda 
Lakini vitendo vyake kwangu, vimenitosha.
Ila napenda anavujuakula, namna tonge anavyoidokowa. 
24. Nyimkutu upenuni wee, hageza kana mipango
Kumbe kanachaka tuunge ugali, heya wenenda kalye kwako.
25. Eee bwana kannunia nkataa eka yangu
Labda vanna na jengine, naganyiuziwe wenzangu.
Nyimbo hizo zinaonyesha uhalisia uliopo kwenye ndoa kuwa kila mmoja anacho kitu anachompendea mwenziwe, hivyo wanandoa hawanabudi kuweka stahamala ya uvumilivu juu ya vitendo vyengine wafanyavyo. 
Aidha, wimbo namba 25 unaonyesha mgorgoro wa kimapenzi ya wanandoa hao katika kutimiziana haja, jambo ambalo halina tija balada yake ni kutengeneza suluhu maisha yaendelee. Uhalisia unaonyesha lengo la Wamakunduchi ni kudhibiti uharibifu wa uhusiano wa kimwili na kihisia pamoja na kupunguza ongezeko la kesi za ndoa za kisheria au talaka. 
 Kwa ujumla nyimbo hizo zinawajenga wanandoa kuachana na mifarakano kwenye ndoa zao ili kuimarisha mustakbali mwema katika familia yao.
[bookmark: _Toc213485820]4.2.10	Nyimbo Zinazohusu Mipaka ya Ruhusa katika Ndoa.
Mume na Mke wana haki sawa ya kushirikiana, kuarifiana na kuheshimiana katika maamuzi yanayohusu familia. Kuomba ruhusa si dalili ya udhaifu bali ni ishara ya busara, uwajibikaji kwa wanandoa na mapenzi ya kweli. (Mwaipopo, 2018 na Mwayembe, 2021) wameleza kuwa, kuomba ruhusa kati ya wanandoa ni ishara ya heshima, uwazi na uaminifu.
 Hivyo, mke bora anatakiwa kumtii mume wake halkadhalika mume bora hutatikiwa kumtii mkewe. Uhalisia unaonyesha maisha ya mume au mke anapomuomba mwenzake ruhusa kabla ya kufanyika jambo  (kama safari au shughuli za kijamii) hujenga hali ya kuaminiana. Mfano mzuri ni nyimbo zifuatazo:-
26. Kukana densi mke mkataze asende weee
Kukana uvyawa chukua kijungu twenende.
Kisanifu:
Kukiwa na muziki mke mkataze asende 
Kukiwa na suala la familia mpe ruhusa aende. 
27. Kunja nyiwa mgonjwa heya sidumbu
Mke kwenda omba moto tangu unju.
Kisanifu:
Kunja naumwa ila sikubali
Mke kwenda kuomba moto tangu asubuhi. 
Wamakunduchi kupitia nyimbo hizi wanasisitiza suala la ruhusa kuwa ni jambo la msingi na sio kila safari mke au mume aende bali ni masikilizano. Uhalisia uliopo kuwa, Mke hutakiwa kuomba ruhusa ya kutoka nyumbani kwake kwa mambo ya msingi, na hatakiwi kumnyima mume heshima hiyo ya kumuomba ruhusa hata kama mume huyo ni mgonjwa. Halkadhalika kwa upande wa mume pia inamlazimu kufanya hivyo.
Kwa ujumla, maelezo na mifano ya nyimbo iliyotolewa hapa imekamilisha lengo la kwanza ambalo lilikuwa ni kubainisha nyimbo za harusi zinazotumiwa katika jamii ya Makunduchi. Imebainika kwamba nyimbo za harusi za jamii ya Makunduchi zinawasilisha maudhui mbalimbali kama vile kujenga ukarimu, kuwapongeza maharusi, upendo na unadhifu katika ndoa, umuhimu wa kuvumiliana na kutunza siri, masikilizano na migogoro kwenye ndoa, kukinai na kutosheka, mila na utamaduni pamoja na mipaka ya ruhusa katika ndoa. 
[bookmark: _Toc213485530]Jadweli Na. 2 Mchanganuo wa Dhima za Nyimbo za Harusi.

Chanzo. Mtafiti. Juni, (2024).
Watoa taarifa walikuwa ni Wananchi wa Makunduchi ambao ni 35 ambapo 15 walikuwa Waimbaji wa kike pekee na 20 walikuwa ni Wanandoa wakiwa na uwiano sawa wa kijinsia 10 wanawake na 10 ni wanaume. Watoa taarifa hao waliweza kumpatia mtafiti nyimbo zaidi ya 100 kwani kila mtafitiwa aliweza kutoa nyimbo zisizopungua tatu (03).
Mtafiti alibaini baadhi ya nyimbo ni zenye kujirejearejea, hivyo mtafiti alizichambua nyimbo hizo katika kuzipanga kimaudhui ya dhima kama zinavyooneka katika jadweli la hapo juu.
[bookmark: _Toc213485531]Jadweli No, 3. idadi ya watoa taarifa Kishehia. 

Chanzo. Mtafiti. Juni, (2024).
[bookmark: _Toc213485821]4.3	Falsafa za Kudumisha Ndoa katika Nyimbo za Harusi. 
Lengo la pili la utafiti huu ni kuchambua falsafa za kudumisha ndoa zinazojitokeza katika nyimbo za harusi za jamii ya Makunduchi. Data za lengo hili zimekusanywa kwa kutumia mbinu ya usaili wa nusu huria ambapo waimbaji 15 na wanandoa 20 kutoka katika shehia za Kajengwa, Kiongoni na Ng’anani walishiriki. 

Chanzo. Mtafiti, Juni (2024).
Falsafa kadhaa zimepatikana na zimefafanuliwa kupitia nyimbo za harusi zilizokusanywa katika lengo la kwanza la utafiti huu. Katika uchambuzi wa lengo hili majina halisi ya watoa taarifa yatatajwa kwa kuwa wenyewe wameridhia. 
Miongoni mwa falsafa za kudumisha ndoa zinazodhihirika katika nyimbo za harusi katika jamii ya Makunduchi ni kama ifuatavyo.
[bookmark: _Toc213485822]4.3.1 	Hekima na Busara.
Hekima na busara ni dhana mbili ambazo aghalabu hutumika kwa pamoja. Leslie  (2010) anaeleza kuwa hekima ni uwezo wa kutumia maarifa kwa uangalifu kwa lengo la kuleta matokeo bora, wakati busara inahusisha kufanya maamuzi sahihi katika hali zinazohitaji ushawishi wa kiakili na kiadili. Aidha, hekima ni uwezo wa kutumia maarifa na uzoefu wa kufanya maamuzi sahihi katika hali ngumu za ndoa wakati busara ni namna ya kutumia hekima kwa utulivu, uvumilivu na heshima katika kutenda na kuzungumza. Kwa mantiki hiyo, Wanandoa wenye hekima na busara wana uwezo mkubwa wa kudhibiti hasira, kuepuka maneno ya kuumiza na kutafuta suluhisho la amani.
Nyimbo za harusi za Kimakunduchi zinaonyesha uhalisia kwa wanandoa kuwa na hekima na busara katika kushughulikia masuala ya ndoa. Nyimbo zifuatazo ni mfano mzuri unaowasisitiza wanandoa kuishi kwa misingi ya hekima na busara:
a. Mwanangu kumwono kana charahani wee cha mdomo
Yakaja kukoa mfungie bahasha humgomo.
b. Mwanangu mdogo asendepigwa yo magongo
Akaja kwao kanajachoea yo si muongo.
c. Ukitaka kwachwa kuna milioni inangojwa
   Na kama hunayo uchakaa vavo we ja mboga.
Katika nyimbo (a) hapo juu, anaelezwa mwanamme kwamba, mwanamke aliyemuoa ana tabia ya kupenda kusema sema ovyo, hivyo hunabudi kumzowea na kumvumilia katika hali yake hiyo. Hapo tunaonyeshwa uhalisia wa maisha kwenye ndoa kuwa hekima na busara ndio njia kuu ya kutatua changamoto zinazojitokeza kwenye ndoa. Hata hivyo, wimbo unampa nasaha mwanamme kwamba akashindwa kuivumilia tabia za mkewe basi amrejesha mwanamke kwa wazazi wake.
 Halkadhalika wimbo huu unaakisi uhalisia wa maisha ya ndoa kwa kuonyesha kuwa kuna wakati mwanamke anaweza kuwa na tabia ya kupenda kusema sana, hasa katika mazingira yasiyo rasmi. Uhalisia unathibitishwa na matokeo ya utafiti uliofanywa na James & Drakich (1993) ambayo yameonyesha kwamba aghalabu wanaume huwa wazungumzaji zaidi kuliko wanawake katika mazingira ya hadhara, ilhali wanawake wanaweza kuwa na tabia ya kuzungumza zaidi katika mazingira ya faragha au mazungumzo ya kawaida. 
Hivyo basi, wimbo (b) unatoa ushauri kwa mwanamme kutumia busara na subira badala ya kutumia nguvu au kumuumiza mkewe ili ndoa yao iweze kudumu. Bi Mwanabarua Ali wa Shehia ya Kajengwa amelifafanua vyema suala hili aliposema “ kumuoo tena ukesafika nyumbani, tena inabidi usikilizane naye. Usiwe mkali, tena jambo si jambo wee puuh!, kumpiga, jambo si jambo wee puuh!.” Naye Bi Hakiba Khamis Muombwa wa Shehia ya Kajengwa akaongezea “ …ee! mke halipigwa gongo we hupigwa kwa mapambo” kutokana na maelezo ya Bi Mwanabarua na Bi Hakiba yanaonesha uhalisia uliopo katika jamii kwamba, katika jamii ya Makunduchi wapo baadhi ya wanaume wanawapiga wake zao pamoja na kuwanyanyasa na kuwadhalilisha. Ndiyo maana wakati wa sherehe za harusi huimbwa nyimbo za aina hii kwa lengo la kutengeneza uhalisia wa jamii ya Makunduchi kuwa na subira ili ndoa ziweze kudumu.
Kwa upande wa wimbo (c) unamuasa mwanamke kwamba akitaka kuachana na mumewe analazimika kurejesha mahari. Wimbo umetaja ‘milioni’ kuashiria gharama za mahari. Uhalisia wa jamii ya Makunduchi unaonesha wanajamii wengi kipato chao ni cha chini kiasi kwamba wazazi na yeye mwenyewe bi harusi hawana mali ya kumrudishia mwanamme. Kwa hali hiyo, mwanamke anatakiwa akae kwa utulivu. Falsafa hii ya hekima na busara inasaidia sana katika kudumisha ndoa. Muktadha wake ni wanandoa kuzikabili changamoto za ndoa kwa busara ya hali ya juu ili waweze kudumu katika ndoa.
[bookmark: _Toc213485823] 4.3.2	Umoja na Ushirikiano
Umoja na Ushirikiano ndio ngao kuu ya kujenga ndoa na familia imara. Mbiti (1999) ameeleza kuwa umoja ni kiini cha utu wa Kiafrika, mtu ni mtu kwa watu wengine. Naye Robert Putnam (2000) ameleza kuwa, ushirikiano ni vitendo vya kijamii vinavyojenga mtandao wa uaminifu na msaada kati ya watu. Jamii ya Makunduchi inahimiza umoja na ushirikiano wakiwa na imani kuwa Umoja ni nguvu na utengano ni udhaifu na hakuna jambo litakalofanyika vizuri pasipo kuwa na mashirikiano. 
Umoja na ushirikiano ni falsafa inayohubiriwa sana katika nyimbo za harusi za Makunduchi ili kujenga familia zilizo bora, zenye uadilifu, maelewano mazuri pamoja na kutengeneza jamii yenye ukaribu baina yao. Nyimbo zifuatazo zinalithibitisha hilo.
d. Ukipenda boga,upende na maua yake
Ukipenda Mke upende na watu wake.
Ukipenda boga upende na maua yake
Ukipenda mume upende na watu wake.
e. Mwanangu mdogo mtunzie moyo umfunde
Machicha kayacha , chukua ufyagio ukumbe.
Wimbo (d) unaonyesha uhalisia wa maisha yalivyo katika jamii zetu. Ingawa ndoa ni baina ya mke na mume, ndoa hiyo huwa imeunganisha familia za pande mbili za mke na mume. Bi Mboja wa Shehia ya Kiongoni akifafanua falsafa ya umoja na ushirikiano katika kudumisha ndoa amesema “….ukapenda mke penda na familia yoti…. kesa mkweo kunachakiwa umwite mama au baba……tena uwapende kama kunavyompenda mumeo au mkeo…… njo muungu udugu tena vyo.” Uhalisia wa jamii ya Makunduchi unaonesha kwamba wanandoa wanapooana familia zao zinaungana na kuwa ndugu katika shida na raha huwa wakishiriki kwa pamoja na hapo ndipo ndoa hupata kudumu na ukoo kuongezeka.
Vilevile, wimbo (e) unahimiza ushirikiano baina ya mume na mke. Mwanamme anatakiwa kumsaidia mke wake kazi za ndani kila anapopata nafasi ya kufanya hivyo. Bi Mtumwa Haji Vuai wa Kajengwa alipokuwa akifafanua falsafa ya umoja na ushirikiano amesema:- 
“kumuoo mwanamke ndani kaviki, kauku haliwahi kufagia, tena usende 
ukamwita akamviga makofi .….. mwanakele kawa mdogo yo umsaidie”
Katika uhalisia mume na mke ni wajibu wao kusafisha mazingira yao ya sehemu wanayoishi na kujiweka nadhifu kimwili. Wimbo umetumia neno “ufyagio” kama ishara ya kifaa cha kufanyia usafi na “machicha” kama uozo unaohitaji kuondoshwa mahali ulipo.
 Kwa ujumla, umoja na ushirikiano katika maisha ya ndoa huifanya ndoa iwe na upendo, mawasiliano mazuri, uaminifu na heshima. 
[bookmark: _Toc213485824]4.3.3 	Uvumilivu na Usiri.
Falsafa nyingine iliyojitokeza katika nyimbo za harusi za Makunduchi ni uvumilivu na usiri. APA (2018) linaelezea kuwa uvumilivu ni uwezo wa kukubali tofauti na kudhibiti hisia wakati wa changamoto au migogoro. Naye Mbiti (1989) anafafanua kuwa usiri ni utamaduni wa kuheshimu mipaka ya kifamilia kwa kutunza siri zinazolinda umoja wa ndoa na heshima ya wanandoa. 
Hivyo, Jamii ya Makunduchi hupaswa kuwa wavumilivu na kuweza kutunza siri kwa kila mwanandoa kwani uhalisia unaonyesha kuwa kwenye ndoa kuna mambo mengi mazuri na hata yasiokuwa mazuri hivyo ni vyema kuwa wasiri muda wote. Katika nyimbo hizo kuna nyimbo zinazosisitiza uvumilivu na kutunza siri za familia. Mfano wa nyimbo hizo ni; 
f. Mume nyamazisha mke asilie ja santuri weee x 2
Kesa mwambie akase zoea mambo mazuri weee.
g. Mwanangu uzia nyuki mwache achane ua
Msumari wa kizungu mwanangu udumbe
Msumari wa kizungu kazi yake punde.
h. Jambo si jambo usende sema wee kwa mama
Kuna badiria mvyazi hufwa wee kwa mwana.
Wimbo (f) na (g) unamuasa mwanamke kuwa mvumilivu na msiri kwenye mambo ya ndoa. Imetumika tungo “msumari wa kizungu” kama ishara ya uume na neno “ua” katika wimbo (g) kama ishara ya uke. Taswira inayojengwa hapa ni ya mwanamke ambae ni mwanagenzi katika tendo la ndoa kuvumilia maumivu ya tendo hilo na kutokupiga kelele hadi wakasikia watu wa nje. Hata hivyo, kiuhalisia taswira hii inamaanisha kuvumilia magumu yote atakayokumbana nayo akiwa kwenye ndoa. Pia anatakiwa kuwa na Imani kwamba baada ya muda atazowea hayo mazingira na ataona ni maisha ya kawaida tu kama wasemavyo waswahili kuwa:- 
“ baada ya ya dhiki ni faraja,” na “ mvumilivu hula mbivu.”
Wimbo (h) unawaasa wanandoa kuwa hawapaswi kutangaza mambo yao, na changamoto wanazopitia. Zaidi ya hayo, hawapaswi kuwashirikisha wazazi wao kila mabaya wanayofanyiana. Uhalisia unaonesha kwamba kila mzazi anampendelea mtoto wake. Bi Mtumwa Kiranja wa shehia ya Kiongoni amesema:-
“si kila jambo linalotendekana huyooo mbio kwenda mchongezea kwa mama yakwe … na mama kushadidia mwanao kafanya mwanao kafanya inakuwa sio heshima … inaweza kujasomwa badiria akajakufa kwa mwanawe, watu wakijakasirika wakajamfanya vitendo mama mtu akatokomea… siyo mie kantende! mie kantende! usililavye nnje looh.”
Maelezo haya ya Bi Mtumwa yanashadidia kwamba ili ndoa iweze kudumu lazima kuwe na uvumilivu na kutunza siri baina ya wanandoa. Kukosekana kwa nguzo hizo mbili kunaweza kusababisha chuki, mifarakano na hatimaye ndoa kuvunjika. 
[bookmark: _Toc213485825]4.3.4 	Imani na Dini.
BAKIZA (2010), linaeleza kuwa imani ni itikadi au huruma, wakati dini ni imani inayohusiana na mambo ya kiroho baina ya binadamu na Mwenyezi Mungu. Jamii ya Makunduchi ni wafuasi na ni waumini wa dini ya Kiislamu ambao huamini kuwa ukitaka kufanya jambo ni vyema kumtanguliza Mwenyezi Mungu ili jambo lipate baraka. Mungu anasawiriwa na kuelezwa na jamii mbali mbali duniani kote kuwa ni mwanzo wa kuwepo na kuendelea kwa vitu vyote vinavyoonekana na visivyoonekana  (Chuachua, 2016; Fuluge, 2021) Mwenyezi Mungu anasema kutoka katika kitabu cha Qur-an kama kisemavyo:-
“Na hakika katika dalili zake ni kuwa amekuumbieni wake zenu kutokana na nafsi zenu, ili mpate utulivu kwao na ameyaweka kati mapenzi na rehema .” (30:21)
 Jamii ya Makunduchi wanaamini kuwa Mungu ni msaada mkubwa kufikia mafanikio hivyo kila jambo ni kumtanguliza yeye likiwemo suala la kudumisha ndoa zao. Hayo yamedhihiri kupitia nyimbo za harusi za jamii ya Makunduchi.
i. Bismilahi ndo ya kwanza ya kuondokea wee ndo ya kwanza wee x 2
Mpa kibao cha kukalia x 2 mgeni wako weee
Ni mti mwema wa kwegemea wenye kivuli weee x2
Na matandiko tandika chumba kin’gare weee x 2.
Wimbo huu unamfunza bi harusi kwenda kuanza maisha mapya ya ndoa na mumewe na kumuomba Mwenyezi Mungu amsaidie kuweza kuyamudu maisha hayo, mume na mke hutakiwa kumuomba Mungu kabla kufanya tendo la ndoa ili kizazi kitakachopatikana kiwe cha heri pamoja na mke kumuondoshea hofu na woga kwenye maisha ya Unyumba. Bi Mwanaheri wa Ng’anani anatoa msisitizo kwa bibi harusi kwa kusema “akaza jambo, kanakwazia Bismilah, kisa kanakwendelezwa vingine”. Huu ndio Uhalisia wa maisha wa jamii zetu unamtaka bi harusi kumhudumia mume atakavyo bila ya kuwa na hofu kwani mtegemezi mkuu wake wa kwanza ni Muumba akifuatiliwa na mume wake, hivyo amtegemee kwa kila kitu. 
Maisha yanatujenga imani kuwa hakuna cha kuogopesha katika dunia hii kwani Mungu yupo pamoja na waja wake. Aidha wimbo unaonyesha msisitizo wa kumuomba Mungu kwenye kuomba ruhusa ya kuondoka.
j. Bismilah ndio ya kwanza ya kuondokea wee Marhaba, 
akikuaga mpe ruhusa Marhaba, 
muyege yenge kama kioo Marhaba 
mke nduguyo weeeeeee.
Aidha, mke anajengwa imani kuwa haruhusiki kutoka nje ya nyumba yake pasi na kupewa ruhusa ya mume, katika kuomba ruhusa hiyo aanze kumtaja Mwenyenzi Mungu ili ombi lake likubaliwe. Kiuhalisia, jamii ya asili ya Makunduchi ni waumini wa dini ya kiisilamu. Kwa mujibu wa mafundisho ya dini hiyo:-
“si halali kwa mwanamke aliyeolewa, anayemuamini Allah na siku ya malipo,
kufunga safari isipokuwa afuatane au apate ruhusa ya mume wake.[footnoteRef:1]” [1:  Kutoka katika kitabu ‘Pepo ya Mwanamke wa Kiisilamu’ hadithi namba 20 kama ilivyotolewa na Bukhari na Muslim] 

Hadithi hii inatufunza kwamba mwanamke lazima aombe ruhusa kwa mume wake kwa ajili ya usalama wake.
Katika suala hilo hilo la ruhusa, dini ya kiisilamu inampa nafasi mwanamme kumkataza au kumruhusu mke wake wakati anapoomba ruhusa ya kutoka. Jamii inamtanabahisha mwanamme kutoa ruhusa kwa safari ambazo zina manufaa tu na si kwa kila safari anayoombwa ruhusa, pia imemuasa mwanamke kutokuomba ruhusa mara kwa mara kwa sababu zisizo za msingi. Nyimbo (k) na (l) hapa chini zimeligusa suala hilo
k. Kuka na densi mke mkataze asende weee
Kuka na uvyawa chukua kijungu twenende.
l. Mwanangu kulolwa majambo ya kwenu uduwae
Mume akauka ufungue mlango ulale.
Nyimbo hizi zote zinagusisa suala la ruhusa, mwanamme asitoe ruhusa ovyo na mwanamke asiombe ruhusa ovyo. 
Akizungumzia suala la mwanamke kutulia nyumbani Bi Mwanaheri wa shehia ya Ng’ananani amesema:-
“mke akesaolegwa ayache majambo ya kwao …. mume kama havo afunge nyumba alale.”
 Naye Bi Mfurahi wa Ng’anani alitilia mkazo kwa kusema “…mke asiwe kwenendeka tu… akae kwakwe amngoje bwana arudi kuwapa ampokee avike…” 
Aidha, katika suala la jimai, nyimbo za harusi za Makunduchi hazikuacha kuhimiza tendo hilo lifanyike kwa mujibu wa maelekezo ya dini na Imani yao ya kiisilamu. Wimbo (m) na (n) hapa chini unathibitisha:-
m. Wachezea harage mvae khanga
                  Kwa suruwali kipande mnaunanga.
n. Ukiambiwa lete, sema kwa nyuma miye sitaki 
ndumbwa iyo mlango mmoja tu ja basi.
Wimbo (m) unakumbusha kwamba ili tendo la ndoa lifanyike kwa uhuru na utulivu kuna maandalizi ya msingi yanahitajika. Katika wimbo limetumika neno ‘khanga’ kuashiria maandalizi yanayokubalika kwa mujibu wa sheria za dini na neno ‘suruali kipande’ kuashiria maandalizi yasiyokubalika kwa mujibu wa sheria za dini. Taswira inayojengwa hapa ni kuwa mwanamme hataweza kulifanikisha tendo la ndoa akiwa amevaa suruali ila akivaa khanga itawezekana. TUKI (2015) linaeleza kuwa Khanga ni kitambaa cha pamba chenye rangi na maandiko, kinachovaliwa hasa na wanawakewa Afrika Mashariki kwa madhumuni ya mapambo au mavazi ya kawaida. Hivyo, wimbo huo unaonyesha hali ya uhalisia ulipo kwenye jamii zetu, jambo muhimu kufuata taratibu zilizowekwa kisheria katika kulitendea haki na ufanisi tendo hilo. 
Kwa upande wa wimbo (n) unamzindua mwanamke asikubali kushiriki tendo la ndoa kwa mlango wa nyuma. Kwa mujibu wa Imani na dini ya kiisilamu njia iliyoruhusiwa kutumika kwa ajili ya jimai ni moja pekee. Kwa mujibu wa Qur-ani mafundisho yanasema:-
‘wake zenu ni konde zenu, basi ziendeeni konde zenu kwa namna mnayopenda’[footnoteRef:2]. Konde inaelezwa kuwa ni sehemu ya ardhi iliyopandwa mazao kwa matumizi ya chakula (BAKIZA. 2010) na pia inaelezwa kama ni shamba lililolimwa kwa ajili ya kuotesha mazao (BAKITA, 2015). Kwa kurejelea maana ya neno ‘konde’ kama zilivyoelezwa na BAKIZA na BAKITA na kuhusisha na muktadha wa tendo la ndoa, tunapata majibu kwamba Qur- ani inaposema “wake zenu ni konde zenu” inakusudiwa kwamba sehemu sahihi ya kufanya tendo la ndoa ni sehemu ya mlango wa mbele kwani ndiyo ambayo inaweza kusababisha kizazi kipatikane.  [2:  Sura ya pili – Baqara aya ya 223] 

Kwa mantiki hii ndipo nyimbo za harusi huimbwa kutokana na uhalisia uliopo katika jamii zetu, ni heri kumsisitiza mwanamke akatae kuingiliwa kinyume. Hii ni kwa sababu kiuhalisia wapo baadhi ya wanaume wanaowaomba ama kuwarubuni wake zao ama kwa nguvu au kwa bahashishi, kuwaingilia kwa njia hiyo isiyo sahihi.
Kwa kuongezea, Wamakunduchi wanahimiza wanandoa kutimiziana haki ya tendo la ndoa kila mmoja wao anapohitaji. Wanaamini kwa kufanya hivyo wanandoa hupata thawabu na kinyume chake hupata laana kutoka kwa Mungu. Bi Mwachumu wa shehia ya Kiongoni ametoa uchambuzi wa kina wa falsafa ya Imani na dini katika kudumisha ndoa kwa kuihusisha na haki ya tendo la ndoa kwa kusema:-
“….unju mume akakwambia nka; veleka utendwe, kesa ukoge naye umkose. Na usiku ukangia akakwambia nka; unke…. isiwe aaaa! miye mchana taaa sidumbu ama miye nchoko!....kila ukatendwa kunavata sawabu….”
Maelezo haya ya Bi Mwachum yanajidhirisha katika nyimbo zifuatazo;
o. Mwanangu nkwozeshe udogoni Usone tabu weee x2
Na mume mkande kande Uvate thawabu weee x 2.
p. ….Kuna ila moja yako dada ila, kamwambie mamio ila.
Kuna ila moja ila yako dada ila, kutumia vigudi ila.
Kuna ila moja yako dada ila, miye leo nchoko ila…
q. Twii twii unayenga
Akija unju, unayenga
Akija mchana unayenga
Akija usiku, unayenga.
Nyimbo o, p na q hapo juu zinasisitiza mambo yafuatayo kuhusu haki ya tendo la ndoa. Kwanza, tendo la ndoa ni thawabu. Pili, wanandoa waepuke visingizio vya kutokutimiza haki hii ya msingi kama vile kukaripia, kuleta vita au kuchoka. Tatu, tendo la ndoa halina wakati maalumu; kila wakati wanandoa wanapohitajiana wanatakiwa kulitekeleza. Kwa kufanya hivyo, ndoa itakuwa na amani na itadumu. Kinyume chake ndoa itakuwa na migogoro na haitadumu.
Katika falsafa hii ya imani na dini msisitizo ni kwamba wanandoa ni lazima waheshimu mafunzo ya dini yao kwa kufuata maamrisho yote na kuacha makatazo yote. Kwa kuishi ndani ya mipaka ya dini kila mmoja atakuwa anatimiza wajibu wake na haki ya kila mwanandoa itapatikana na matokeo yake ndoa itadumu.
Kwa ujumla, lengo la pili la utafiti huu limekamilika kwa kuweza kuchambua falsafa za kudumisha ndoa zinaopatikana katika nyimbo za harusi za jamii ya Makunduchi. Data za nyimbo na maelezo kutoka kwa watoa taarifa waliofikiwa kuhojiwa zimedhihirisha falsafa kuu nne katika kudumisha ndoa. Falsafa hizo ni hekima na busara, umoja na ushirikiano, uvumilivu na usiri pamoja na imani na dini. Ni vyema ieleweke kwamba falsafa hizi nne zinafanya kazi kwa kushirikiana. Panapokuwa na hekima na busara ni lazima umoja na ushirikiano utakuwepo. Mazingira ya umoja na ushirikiano huzaa uvumilivu na usiri. Hii ni kwa sababu kila mmoja anapata hisia kuwa yeye na mwenzake ni kitu kimoja, hivyo furaha na maumivu ya mmoja yanamuathiri mwingine pia. Aidha, imani na dini ndiyo dira ya kusimamia na kuziongoza hizo falsafa nyingine. Bila ya imani ya dini binadamu hukosa kipimo cha kupima utu wake.
Kwa mantiki hii, katika jamii ya Makunduchi ndoa zinazoongozwa na falsafa hizi huwa na amani na mapenzi na hudumu muda mrefu. Kinyume chake ndoa ambazo hazikusimama katika misingi ya falsafa hizi zinakuwa na migogoro mingi na aghalabu huvunjika.

	Waimbaji
	Hekima na busara
	Umoja na ushirikiano
	Uvumilivu na Usiri
	imani na Dini
	Asilimia

	Kajengwa 
	11
	10
	10
	11
	95. 45

	Kiongoni 
	10
	10
	12
	10
	87.5

	Nganani 
	12
	10
	11
	11
	89. 53

	Jumla 
	33
	30
	33
	32
	90.71

	Asilimia 
	94. 28
	85. 71
	94.28
	91. 42
	91.42


Chanzo. Mtafiti. Juni (2024).

Sura hii inahusu uwasilishaji na uchambuzi wa data. Data zimewasilishwa na kuchambuliwa kwa njia ya maelezo kw mbinu ya kusirimba maudhui. Lengo la kwanza limekamilika kwa kubainisha nyimbo za harusi zinazotumiwa katika jamii ya Makunduchi na lengo la pili limekamilika kwa kuchambua falsafa za kudumisha ndoa zinazopatikana katika nyimbo hizo. Sura inayofuata ni hitimisho na mapendekezo ya utafiti huu.

[bookmark: _Toc213485829]5.1	Utangulizi
Sura hii imewasilisha muhtasari na hitimisho la utafiti wetu. Sura hii imetoa mapendekezo kadhaa yaliyopatikana kutokana na utafiti huu. Mtafiti amejikita kuchunguza falsafa za kudumisha ndoa zinazojitokeza katika nyimbo za harusi wanazoimbiwa wanandoa wa jamii ya Makunduchi. Utafiti huu ulikuwa ukiongozwa na malengo mahsusi mawili ambayo ni kubainisha nyimbo za harusi zinazotumiwa katika jamii ya Makunduchi na kuchambua falsafa za kudumisha ndoa zinazojitokeza katika nyimbo za harusi katika jamii ya Makunduchi. 
Katika kutimiza malengo mahsusi ya utafiti huu, mtafiti amefanikiwa kuwasilisha jumla ya dhima 10 zinzojitokeza katika nyimbo za harusi za jamii ya Makunduchi ambazo ni kujenga ukarimu, kuwapongeza maharusi, upendo na unadhifu, umuhimu wa kutunza siri pamoja na kudumisha udugu wa kifamilia. Aidha, dhima nyengine ni mila na desturi, masikilizano na migogoro, kukinai na kutosheka, vita dhidi ya chuki na mifarakano na mipaka ya ruhusa katika ndoa. 
Hata hivyo, mtafiti amebaini uwepo wa falsafa nne za kudumisha ndoa kupitia nyimbo za harusi za Kimakunduchi , nazo ni hekima na busara, umoja na ushirikiano, uvumilivu na usiri pamoja na imani na dini. Hivyo, dhamira pamoja na falsafa zilizojitokeza katika nyimbo hizo zinaonyesha kuwa na umuhimu mkubwa katika kuimarisha na kudumisha ndoa kwa Wananchi wa Kimakunduchi.
 Hatimaye, mtafiti ametoa mapendekezo kutokana na namna alivyoona juu ya matokeo ya utafiti huu.
[bookmark: _Toc213485830]5.2 	Muhtasari wa Tasnifu
Kothari (2004) anaeleza kuwa muhtasari ni ufupisho wa mantiki ya utafiti mzima unaonyesha tatizo la utafiti, madhumuni, mbinu, matokeo na mapendekezo ya jumla. Kwa mujibu wa Chuo Kikuu cha Dar es Salaam (UDSM, 2019), wanaeleza kuwa Muhtasari wa tasnifu ni sehemu ya mwanzo inayowasilisha kwa ufupi mambo yote muhimu ya kazi, bila maelezo ya kina, kwa urefu usiozidi maneno 300 - 500. hivyo basi, tasnifu hii imeangalia falsafa za nyimbo za harusi katika kudumisha ndoa kutika jamii ya Makunduchi. Hivyo nyimbo kadhaa zinazoimbwa kwenye sherehe za harusi katika jamii ya Makunduchi zimetolewa mifano. Tasnifu hii imegawika katika sura tano.
Sura ya kwanza imeanza na utangulizi ambao umejumuisha usuli wa mada, tatizo, malengo, maswali, umuhimu pamoja na mipaka ya utafiti na kumalizia hitimisho.
Sura ya pili ni utalii wa kazi tangulizi na mkabala wa kinadharia. Sura hii imeanza na utangulizi, dhana ya falsafa, matawi ya falsafa, maandiko yanahusiana na metafizikia, maadili, ujumi na epistemoloji. Hata hivyo imeangalia maandiko ya falsafa ya Kiafrika katika fasihi, nadharia ya Uhalisia iliyotumika katika utafiti huu na kuishia na hitimisho.
Sura ya tatu imelezea mbinu na njia za utafiti. Sura hii imefafanua muundo, eneo, kundi lengwa la watoa taarifa, sampuli na usampulishaji. Aidha sura hii imeonyesha vyanzo vya data zilizotumika ambazo ni data za awali na data fuatilizi. Mbinu zilizotumika kukusanya data na kuzichanganua data. Mbinu hizo ni usaili wa nusu huria na kupitia machapisho. Sura hii pia imebainisha maadili ya utafiti na mwisho kuangazia muhutasari wa sura.
Sura ya nne ni uwasilishaji na uchanganuzi wa data. Sura hii imejikita zaidi katika kuchambua data zilizokusanywa kutoka kwa watoa taarifa. Vilevile, imeonyesha nyimbo zinazoimbwa na jamii ya Makunduchi katika sherehe zao za harusi na kuzitolea maelezo kulingana na maudhui za nyimbo hizo kama kujenga ukarimu, kuwapongeza maarusi, upendo na unadhifu katika ndoa, uvumilivu na kutunza siri, kudumisha udugu, kukinai, kupinga vitendo vya chuki na ruhusa zisizo na tija. 
Halkadhalika sura hii imeonyesha falsafa za nyimbo za harusi zinazojitokeza katika nyimbo hizo wanazoimbiwa wanandoa zikiwa na malengo ya kudumisha ndoa zao. Falsafa hizo ni hekima na busara, umoja na ushirikiano, uvumilivu na usiri pamoja na imani na dini. 
Sura ya tano ni muhtasari wa utafiti, matokeo ya utafiti na mapendekezo. Sura hii inatoa muhtasari wa utafiti mzima kutoka sura ya mwanzo hadi sura ya mwisho. Vilevile sura hii inatoa mapendekezo yanayotokana na matokeo ya utafiti. 
Miongoni mwa mapendekezo hayo ni kuwataka wanajamii ya Makunduchi hasa kundi la vijana kutii na kudumisha mila na desturi pamoja na utamaduni wao waliojiwekea. Wahenga walisema “Mkataa kwao ni Mtumwa”. 
Nyimbo za harusi zikiwemo katika utamaduni wao huo ni kuzithamini kwani zimekuwa ni msaada mkubwa katika kudumisha ndoa zao aidha zinaondosha migogoro na kupunguza wimbi la talaka katika jamii yao.
[bookmark: _Toc213485831]5.3 	Matokeo ya Utafiti.
Katika utafiti huu nadharia ya Uhalisia imetumika katika kuchambua data za nyimbo za harusi kwa kuzingatia madhumuni maalumu ya utafiti huu. Nadharia hii ilisaidia kukamilisha madhumuni ya ufafiti kwa kuanisha nyimbo halisi za harusi zinazoimbwa na watu wa Makunduchi. Pia imesaidia kuonyesha uhalisia wa maisha jinsi yalivyo kwa wanajami wa Makunduchi katika falsafa zao na utu wao. 
Nadharia hiyo iimemuwezesha mtafiti kuitumia katika madhumuni yote mawili katika utafiti huu kwani inaonyesha hasa uhalisia wa maisha yetu, utamaduni, mila na desturi zetu kwani imeonyesha wanandoa wanahitaji utulivu, upendo na ushirikiano  katika kudumisha ndoa zao. Wanandoa wanamatarjio katika kuimarisha ndoa zao kwa kuwepo na amani, upendo, uaminifu, mawasiliano mazuri, kuheshimiana, ushirikiano, uvumilivu na kuendeleza ustawi, (Kairuki, 2018).
 Hata hivyo jamii ya Makunduchi inatilia mkazo kutumika nyimbo za harusi kutokana na mafundisho yaliomo kwenye nyimbo hizo ikiwemo usafi, malezi, nidhamu, majukumu ya wanandoa na kukemea vitendo viovu ikiwemo chuki, ruhusa zisizo tija, fitna, kukinai na ubaghili kuwa vitendo hivyo haziwezi kudumisha ndoa. Kwa ujumla, ndoa imara inajengwa kwa jitihada za pamoja na kujitolea kwa pande zote mbili.
[bookmark: _Toc213485832]5.4 	Mapya katika Utafiti.
Mapya yaliyojitokeza katika utafiti huu ni kuwa Jamii ya Makunduchi imeanza kuathiriwa na Maendeleo ya Sayansi na Teknolojia ya TEHAMA, kwa kuacha kuimbiwa nyimbo zao za asili na kushikilia usasa. Turkle (2011) anaeleza kuwa teknolojia imesababisha watu kutumia muda mwingi kwenye simu, mitandao ya kijamii na kompyuta badala ya mazungumzo ya uso kwa uso. Jambo hili linaashiria kudumaza mila na tamaduni za asili na kuifanya jamii ya Makunduchi kuporomoka kwa maadili na silka zao. 
Baadhi ya maharusi wameanza kupinga kabisa kuimbiwa na kufanyiwa ukungwi. Jambo hili ndilo linalopekea madhara ya ongezeko la talaka na watoto wa mitaani.
Vilevile, mtafiti amebaini kuwa nyimbo za harusi katika jamii ya Makunduchi huimbwa sana na watu wazima wenye umri mkubwa kuanzia miaka 45 na kuendelea, hivyo inaonekana wapo wachache kwa hivi sasa, jambo ambalo ni hasara kwa kizazi kijacho kukosa mafundisho ya asili kwa wanandoa. 
 Vilevile mtafiti amebaini kuwa nyimbo zinazoimbwa na jamii ya Makunduchi ni zilezile kwa shehia zote ambazo mtafiti alizoweza kuzikusanya katika shehia zote.
[bookmark: _Toc213485833]5.5	Hitimisho
Maendeleo ya Sayansi na Teknolojia pamoja na muingiliano wa watu huchukua nafasi kubwa ya kuporomoka kwa mila na utamaduni wetu wa asili. Nyimbo za harusi za jamii ya Makunduchi zina falsafa kubwa ya kupigiwa mfano kwa jamii nyengine endapo zitafuatwa kiukamilifu na wanajamii hao. Falsafa hizo zitasaidia kuimarisha utulivu kwenye ndoa na kujenga jamii kimaadili ili iweze kuishi katika ustawi mzuri wenye muafaka. Watunzi na waimbaji wa nyimbo wanawataka wanandoa wathamini mafundisho waliyoyapata ili kuzinusuru ndoa pamoja na kujenga familia zao.
[bookmark: _Toc213485834]5.6	Mapendekezo.
Nyimbo za harusi zimekuwa msaada mkubwa kwa wanandoa wa Makunduchi na Waafrika wote kwa ujumla. Nyimbo hizi ni chachu ya kulinda mila na utamaduni wetu usipotee kwa ajili ya urithi kwa kizazi kijacho. 
Mtafiti anasititiza na kupendekeza kwa wataalamu wengine kukifanyia kazi kipengele cha nyimbo za harusi ili jamii izidi kushawishika na kuona umuhimu wa kuzipenda na kuzithamini nyimbo hizo. 
Aidha, wataalamu wengine wazifanyie utafiti nyimbo hizo katika kipengele cha migogoro kinachoibuliwa katika nyimbo nyingi za harusi. Halkadhalika waangalie maendeleo ya sayansi yanavyodumaza nyimbo za harusi za asili, mila na utamaduni wa Kizanzibari. 
Waswahili hunena “Utamaduni wetu ni Tunu yetu”.
Teknolojia ya mawasiliano, Mabaraza ya Kiswahili ya Afrika Mashariki pamoja na Asasi za Elimu ziwe mstari wa mbele kuelimisha, kukuza na kuendeleza mila na utamaduni wetu wa asili, kwa kuzipa kipaumbele kazi za fasihi simulizi ikiwemo nyimbo za harusi kwani kila mmoja ni muhanga, kwa mwanamme na mwanamke ipo siku watauasi ukapera. 
Aidha, mtafiti ameona ipo haja ya kutoa mafunzo kwa wanafunzi hususani wa Sekondari kusoma kazi za tafiti mbalimbali za kitaaluma kwa lengo la kujiongezea maarifa. 

[bookmark: _Toc213485837]MUONGOZO WA MASWALI YA USAILI
Ndugu Mhusika!
Utafiti huu unahusisha mada ya falsafa za Nyimbo za Harusi za Kimakunduchi katika kudumisha ndoa. Lengo ni kukusanya taarifa zitakazosaidia kukamilisha utafiti huu. Mchango wako ni muhimu kwangu, nitauthamini na kuuamini vya kutosha, majibu ya maswali ni kwa ajili ya utafiti huu tu na si kwa lengo jengine lolote. 
Hivyo nakuhakikishia kuwa utakuwa ni siri. Utafiti huu utakuwa mwendelezo wa kutuza mila, desturi na tamaduni zetu za kijamii.
Hivyo, nakuomba ushirikiano wako katika kujibu maswali yafuatayo:-
Jinsi:   Mke                            Mume     
Kijiji ……………………………….. Shehia ………………………………
1. Jee! Ungependelea jina lako litajwe ?.  Ndio/ hapana …………………
2. Imba nyimbo za asili za harusi unazozijua zinazoimbwa na wanajamii wa Makunduchi.
3. Ni falsafa gani zinazopatikana katika nyimbo hizo kwa wanajamii husika, hususan kwa wanandoa?
4. Jee unahisi falsafa hizo zinaweza kusaidia kudumisha ndoa? Vipi?.
5. Eleza mafunzo yanayopatikana katika nyimbo za harusi za Kimakunduchi.
6. Nyimbo za harusi za jamii ya Makunduchi zina uhalisia wowote kwa jamii?

                        AHSANTE KWAUSHIRIKIANO WAKO.
[bookmark: _Toc213485838]Kiambatisho B: Nyimbo za Harusi Za Kimakunduchi.
1. Bismilahi ndo ya kwanza ya kuondokea wee ndo ya kwanza wee x 2
Mpa kibao cha kukalia x 2 mgeni wako weee
Ni mti mwema wakwegemea, wenye kivuli weee x2
Na matandiko tandika chumba kingare weee x 2.
2. Mwanangu nkuozeshe udogoni Usone tabu weee x2
Na mume mkande kande Uvate thawabu weee x 2.
3. Mwanangu mdogo mtunzie moyo umfunde 
machicha kayacha Chukua ufyagio ukumbe.
4. Mwanangu nakufunda , usigeze nakugomba
Majombo ukayoshe ufagio na nyumba.
5. Waliosema hayawi, mbona yamekuwa. Wee oya mbona yamekuwa
Tukamkoshe kibibi, kwa uvumba na udi, we oya mbona yamekuwa.
Bibi amepata bwana, kwa maulidi, we oya mbona yamekuwa
Viti viwili mfano, matendegu sawa sawa, we oya mbona yamekuwa.
6. Kuna ila moja ila, yako dada ila, kutenda usoge ila.
Kuna ila moja ila, yako dada ila, kwacha kosa mwiko ila.
7. Mume nyamazisha mke asilie ja santuri weee x 2
Kesa mwambie akase zoea mambo mazuri weee.
8. Mwanangu uzia nyuki mwache achane ua
Msumari wa kizungu mwanangu udumbe
Msumari wa kizungu kazi yake punde.
9. Na jambo si jambo usende sema vyo kwa mama
Kuna badiria mvyazi kufwayo kwa mwana.
10. Ukapenda boga, upende na maua yake
Ukapenda mke upende na familia yake x 2
11. Mie sina watu upande wa kwa mama na baba
Malaika njooni mje muombe nywinywi salama.
12. Biti Choni kanalia mama shida yangu
Name nachaka mume , nyifwaidi ja wenzangu.
13. Ukioza mwana kungii shidani
Jambo si jambo kafunzwa mji mmamie.
14. Kijambo si jambo kwambiwa kafunzwa nmamie
Kuna badilia mvyazi kufwa kwa mwanawe
15. Mwanangu kulolwa majambo ya kwenu uduwae
Mume akauka ufunge mlango ulale. 
16. Mwanangu njo yoti nfyagii mizimu ndumbu
Na jambo si jambo asendepigwayo magongo.
17. Mwanangu mdogoyo asende pigwayoo magongo
Akaja kwao kanajasema yo si muongo.
18. Simni tukichaka kukugombaTuchakujia kwako 
maungo hayakuzwa Kwa ndo hiyo yawako.
19. Kankaza voo kankaza
Heya vitendo vimenkoa 
Kankaza wakati wa kula tonge anavyoidokowa.
20. Na mie leo furaha Bwana amepata bibi
Na mie leo furaha bibi amepata bwana x 2.

21. Ukiambiwa udumbe msumari wa kizungu kazi yake punde
Ukiambiwa na mwama msumari wa kizungu kuchavata mwana
Kuolegwa njo ja kuno.
22. Hakuna utani uwozidi ja mtende
Shanga zako tano , usogee kuno kesa utendwe.
23. Mkuno wa nazi wee, mkuno wa nazi , unanipendeza x2
Mkuniye kushoto, mkuniye kuliya, unanipendeza mkuno
Na usivyomkuniya, wachamkuniya wenziyo.
24. Chone chuo mama uchone x 2
Kichokonoa mamio na babioo
Nawe uchoneee. 
25. Ukiambiwa lete, sema kwa nyuma miye sitaki 
ndumbwa iyo mlango mmoja tu ja basi.
26. Wachezea harage mvae khanga
Kwa suruwali kipande mnaunanga. 
27. Kuna ila moja yako dada ila, kulala na chupi ila.
Kuna ila moja yako dada ila, kamwambie mamio ila.
Kuna ila moja ila yako dada ila, kutumia vigudi ila.
Kuna ila moja ila yako dada ila, nfundwa kwetu ila.
Kuna ila moja yako dada ila, mume umwite bwana ila.
Kuna ila moja ila yako dada ila, mie leo nchoko ila.
28. Ino nguo iwa yangu wala silikwenda kwazima
Yuno mshoni kashono jaje , ninayechekwa Kae zima.

29. Mwanangu kulolwa ukaletewa sembe usonge
Ikafika jioni utandike kitanda ulale.
30. Mwanangu mdogo kumono ushezani kafwana
Na asijekuja kwao kashono upacho yo kavwaa.
31. Si vyema Bwana Juma si vyema
Mwanamke kukingiwa ungo si vyema.
32. Mwanangu kuolwa upande wa baba ushehani
Bendera za watu usende jitwika kichwani.
33. Hebu utende mambo yayowa hayajatendwa
        Moto kwenda ombwa kaole weee Ukenda washwa Kajengwa.
34. Nleleya Bwana Juma nleleya x2
Na akija kukoa mwenyewe nrejesheya.
35. Siku ya uchungu silitambaa mie nkwete
Akaja kushinda mfungie bahasha mlete.
36. Mwanangu kumono kana charahani wee cha mdomo
Yakaja kukoa mfungie bahasha humgomo.
37. Ukitaka kwachwa kuna milioni inangojwa
Na kama hunayo uchakaa vavo we ja mboga.
38. Nyimkutu upenuni wee Hageza kana mipangooo
Kumbe kanachaka tuunge ugali Heya wenenda kalye kwako.
39. Eee bwana kannunia nkataa eka yangu
Labda vana na jengine naganyiuziwe wenzangu.
40. Kukana densi mke mkataze asende weee
Kukana uvyawa chukua kijungu twenende.
41. Kunja nyiwa mgonjwa heya sidumbu
Mke kwenda omba moto tangu unju.
42. Nimchungu chungu nae kawamo
Nimchungu chungu , nae kawamo.
43. Twii twii unayenga
Akija unju, unayenga
Akija mchana unayenga
Akija usiku, unayenga.
44. Wanaume waongo wooo
Hawanakoswa wooo waongo
Jua likatua limenakudunda la mgongo.









KIAMBATANISHO C: RAMANI YA KISIWA CHA UNGUJA
 (
UFUNGUO
Eneo lenye boksi jeupe ndilo eneo la utafiti huu katika Shehia tatu zilizochaguliwa 
na
 Mtafiti.
)Ramani ya kisiwa cha Unguja, inayoonyesha kijiji cha Makunduchi, Wilaya ya Kusini. Kwa ajili ya Utafiti huu.

